
Samandrag  
I denne forvaltningsrevisjonen har vi sett på element i Hjartdal kommune sin overordna 

internkontroll. Vi har også undersøkt korleis internkontroll i vertskommunesamarbeid og 

kommunale oppgåvefellesskap fungerer.  

Overordna internkontroll 

Hjartdal kommune har delvis overordna internkontrollsystem i samsvar med kommunelova.  

Kommunen har eit digitalt kvalitets/internkontrollsystem (Compilo) med ulike funksjonar, blant dei 

eit dokumentbibliotek for systematisering og vedlikehald /oppdatering av dokumenta til kommunen. 

Kommunen har nyleg gitt føringar for korleis systemet skal brukast. Stikkprøver i Compilo viser 

ueinsarta bruk i kommunalområda-/einingane. Mange dokument er ikkje reviderte som føresett, og 

vi finn døme på at dokument ikkje er oppdaterte.  

Vår gjennomgang av sentrale styringsdokument viser at fleire av desse ikkje ligg i Compilo. Nokre 

av dei er heller ikkje oppdaterte i tråd med eigne retningsliner og/eller lovkrav.  

Kommunen nyttar eit elektronisk delegeringsreglement, KF-delegering. Vår undersøking viser at 

de er fleire feil og manglar i delegeringsreglementet.  

Internkontrollen til kommunen skal vere tilpassa risikoforholda. Kommunen har kartlagt 

risikoforholda på overordna nivå, slik det er krav om i kommunelova § 25-1. 

Kommunen har system og rutinar for avvikshandtering.  

Kommunedirektøren rapporterer årleg til kommunestyret om internkontrollen. Det er i tråd med 

kommunelova § 25-2. 

Internkontroll samarbeid 

Avtaler om deltaking i kommunale oppgåvefelleskap og vertskommunesamarbeid er i all hovudsak 

er i tråd med minimumskrava i kommunelova §§ 19-4 og 20-4. 

Hjartdal kommune følgjer opp samarbeida sine på ein formålstenleg måte. Det skjer ved at 

kommunen, gjerne med sentrale personar, deltek i styringsorgan og faggrupper. Vidare at 

kommunen får årsmeldingar frå samarbeida, anten via representantskap og/eller direkte til 

kommunen.   

Anbefalinger 

Vi rår kommunen å: 

• bruke internkontrollsystemet som forutsatt 

• oppdatere delegeringsreglementet 

• utarbeide eigarskapsmelding i tråd med krava i kommunelova 

Grunnlag og metode 

Våre vurderingar og tilrådingar byggjer m.a. på krav i kommunelova og tilrådingar frå KS’ rettleiar 

«Orden i eige hus» 

Vi har hatt tilgang til internkontrollsystemet for kommunen Compilo og kommunen sine 

samarbeidsavtaler. Vidare har vi innhenta informasjon frå leiarar i kommunen og i samarbeida. 

 

Skien 11. februar 2026  

1. Innleiing 

1.1. Kontrollutvalet si bestilling 

Forvaltningsrevisjonen er bestilt av kontrollutvalet i Hjartdal kommune i sak 14/24. Bakgrunnen for 

bestillinga er kommunen sin plan for forvaltningsrevisjon. 

Reglane om forvaltningsrevisjon står i kommunelova § 23-2, første ledd bokstav c, jf. § 23-3 og § 

24-2 og i forskrift om kontrollutval og revisjon.  

1.2. Problemstilling og revisjonskriterium 

Rapporten handlar om følgjande problemstillingar: 

1. Har Hjartdal kommune overordna internkontroll i samsvar med kommunelova? 

 

2. Har Hjartdal kommune tiltak for å ha kontroll med at vertskommunesamarbeid/ 

samarbeidsordningar knytt til at lovpålagte oppgåver fungerer som dei skal?  

1.3. Revisjonskriterium 

Revisjonskriteria i denne forvaltningsrevisjonen er i hovudsak henta frå kommunelova og eventuelt 

andre lovpålagde internkontrollplikter. Vidare dannar også rettleiarar frå Kommunal- og 

distriktsdepartementet om interkommunalt samarbeid og internkontroll grunnlag for 

revisjonskriteria. Kriteria kjem fram under kvar problemstilling nedanfor, og er nærmare omtalt i 

vedlegg 2 til rapporten. 

1.4. Avgrensing 

Vi vil ikkje undersøkje korleis oppgåver som ligg til sjølvstendige rettssubjekt blir følgde opp. 

1.5. Metode og kvalitetssikring 

Denne forvaltningsrevisjonen er gjennomført av forvaltningsrevisor Dag Oftung, med Anne Hagen 

Stridsklev som oppdragsansvarleg. 

I denne revisjonen har vi i hovudsak innhenta data frå dokumentasjon som ligg i kommunen sitt 

internkontrollsystem Compilo og/eller på kommunen sine nettsider. Vi har undersøkt kommunen 

sine avtalar om deltaking i oppgåvefelleskap og vertskommunesamarbeid. Vi har også innhenta 

informasjon frå tilsette i kommunen/samarbeida. 

Det står meir om metode og tiltak for kvalitetssikring i vedlegg 3 til rapporten.  

 

 



Internkontroll | Hjartdal kommune 

 

Vestfold og Telemark revisjon IKS 

6 

1.6. Kommunedirektøren si fråsegn  

Rapporten er presentert i eit møte med administrasjonen i kommunen og sendt til uttale 22. januar 

2026, jf. forskrift om kontrollutval og revisjon § 14. Fråsegna frå kommunen har ikkje ført til endring 

i rapporten. Kommunedirektøren si fråsegn ligger i vedlegg 1. 

2. Overordna internkontroll 

Har Hjartdal kommune overordna internkontroll i samsvar med kommunelova? 

2.1. Revisjonskriterium 

Til denne problemstillinga har vi greidd ut følgjande revisjonskriterium: 

Kommunen bør ha eit internkontrollsystem som sikrar at: 

• oppgåve- og ansvarsforhold er avklart. 

• reglement og rutinar er dokumentert, oppdaterte og tilgjengelege 

Kommunen skal ha system for å kartlegge og vurdere risiko. 

Kommunen skal ha system for å melde og følgje opp avvik. 

Kommunedirektøren skal minst ein gong i året rapportere om internkontroll til 

kommunestyret 

2.2. Overordna internkontroll – data 

2.2.1. System for internkontroll 

Kvalitetssystem 
Hjartdal kommune bruker det nettbaserte internkontrollsystemet Compilo. Systemet er bygd opp 

med modular for dokumenthandtering og avvikshandtering. Alle tilsette på tenesteområda (med 

kommunal e-postadresse) har tilgang til Compilo. 

Modulen for dokumenthandtering (dokumentbibliotek) har slik overordna mappestruktur: 

Figur 1 Utklipp frå Compilo 

 

Under kvar av mappene for ledelsesprosesser, tjenesteområder eller støtteprosesser er det 

mogleg å opprette nye mapper/undermapper. Kvar mappe kan innehalde ulike 

prosedyrar/dokument som anten er lagde som filer direkte i Compilo, eller det er lenkje til desse, 

slik at dei kan lastast ned. For kvar prosedyre/dokument kan ein sjå såkalla metadata om 

prosedyren. Metadata fortel m.a. noko om kven som har oppretta dokumentet, når det vart gjort, 

siste revisjon og dato for neste revisjon. 

Figur 2 Utklipp frå Compilo. Døme på metadata for ei rutine 

Revidering i denne samanhengen betyr ikkje nødvendigvis å endre/oppdatere innhaldet, men at 

den som har godkjenningstilgang til dokumentet har «sjekka ut» innhaldet, og kvittert ut innan den 

fastsette datoen.  

Det er ein eigen søkjefunksjon i systemet. Ved å søkje på ord eller delar av ord får ein opp alle 

mapper og/eller dokument som inneheld søkeordet. 

Vi har spurt organisasjonssjefen om det ligg føre retningsliner for bruk, struktur eller for kva typar 

dokument som skal leggast i Compilo. Ho viser til at dei nyleg har laga Retningsliner for bruk av 

kvalitetssystemet Compilo (oppretta 17. desember 2025). I rutinen finn vi mellom anna dette om 

dokumentstyring: 

• Compilo skal nyttast som gjeldande arkiv for prosedyrar, rutinar og instrukser. 

• Dokument skal reviderast regelmessig og ha tydeleg eigarskap. 

• Utdaterte dokument skal fjernast eller markerast som arkivert. 

I rutinen Rutine Rydding i Compilo (sjå nedanfor) er det vist til at dokument som er forventa å ligge 

i Compilo er rutinar, planar og retningsliner.   

Organisasjonssjefen seier at det i 2026 vil bli sett i gang eit arbeid i Kongsbergregionen for å sjå 

på om kommunane i regionen kan ein meir einskapleg oppbygging/bruk av Compilo, og om det 

kan vere hensiktsmessig å ha enkelte felles rutinar/prosedyrar.  

I Compilo finn vi Rutine Rydding i Compilo. Rutina er sist revidert 7. juli 2025. Ifølgje rutinen skal 

alle leiarar: 

• kontrollere at alle dokument som skal vere i Compilo – som rutinar, planar og 

retningslinjer – faktisk ligg der. 

• gå gjennom alle planar som alt ligg i Compilo, og oppdater dei dersom det er 

nødvendig. 

• sortere gjennom dokument, og slett dei som ikkje lenger er aktuelle eller har gått ut på 

dato. 

• Handtere alle avvik du har ansvar for. HMS-avvik skal handterast i samråd på avdelinga 

di. 

I Compilo ligg det prosedyre for mottak av nye medarbeidarar. Ifølgje prosedyren skal det 

utarbeidast innføringsplan der mellom anna opplæring i kvalitetssystemet Compilo skal vere med. 

Som vedlegg til prosedyren finn vi sjekkliste for nytilsette. Sjekklista er ikkje oppdatert sidan 2019. 

Opplæring i bruk av «Kvalitetslosen» (nå Compilo) er satt opp som eitt av punkta i sjekklista.  

Roller og ansvar 
Hjartdal kommune har slik overordna organisering: 

Figur 3 Overordna organisering i Hjartdal kommune 

 
Kjelde: kommunedirektørens sektorovergripande internkontroll- orden i eiget hus.  

Samfunnsutvikling, Helse og omsorg og Oppvekst og kultur ligg som tre kommunalområde under 

rådmannen, i tillegg kjem einingane Økonomi og Fellestenester. 

 

Vi finn meir detaljerte organisasjonskart på kommunen sin nettside; for heile kommunen samla og 

for kvart av dei tre kommunalområda. Det er lenke til organisasjonskarta i Compilo. 

Kommunedirektøren la i mai 2022 fram sak i kommunestyret om Prinsipp for organisering og leiing 

i Hjartdal kommune (RS 5/2022). I saka er leiarstruktur og ansvar omtalt slik: 

Kommunedirektør er øvste leiar, med dei unntaka som følgjer av lov, og opererer innanfor 

dei rammar kommunestyret gir. Kommunedirektør delegerer fullmakta si vidare til 

kommunalsjefane fastsett i delegeringsreglement. 

Kommunedirektør tilset kommunalsjef som er øvste leiar for aktuelt kommunalområde. 

Kommunalsjef får makta si gjennom delegasjon frå kommunedirektør i administrativt 

delegeringsreglement. Kommunalsjefen rapporterer til kommunedirektør. Kommunalsjef er 

ikkje eit eige leiarnivå, men ein del av den samla rådmannsfunksjonen. Kommunalsjefen 

opptrer alltid på vegner av kommunedirektør og har kommunedirektøren sine fullmakter på 

sitt kommunalområde i heile organisasjonen.  

Kommunalsjef tilset einingsleiarar innanfor sitt kommunalområde. Einingsleiar har ansvar 

for økonomi, fag og personal innanfor eininga si. Einingsleiar inngår i kommunalsjefen si 

leiargruppe, og opptrer på vegner av kommunalsjefen. Einingsleiar rapporterer til aktuell 

kommunalsjef.  

Delegeringsreglementet er eit sentralt styringsdokument når det gjeld roller og ansvar. Hjartdal 

kommune nyttar KF1 sitt elektroniske delegeringsreglement. KF-delegering ligg tilgjengeleg på 

kommunen sine nettsider. Delegeringsreglementet omfattar både politisk og administrativ 

delegering. I KF-delegering kan ein legge inn lover som er relevante og alle funksjonar/stillingar 

som er relevante i høve til delegering. I systemet kan ein søke på ei lov eller ein bestemt paragraf 

og sjå kven som er delegert mynde til å forvalte lova/paragrafen. Eller omvendt, søke på ein 

funksjon/stilling, og få opp alle lover/paragrafer vedkommande er delegert ansvar for å følgje opp. 

Ifølgje delegeringsreglementet har kommunedirektøren mynde til å vidaredelegere nedover i 

organisasjonen.  

Vi har gjort nokre søk i delegeringsreglementet, og har gjort følgjande funn:   

• Med unnatak av for kommunedirektør, kommunalsjef økonomi og fagleiar økonomi, ligg det 

ikkje tekst/skildring av kva for mynde innfor økonomi og personalforvaltning som er delegert 

til andre kommunalsjefar/einingsleiarar.  

• Mynde i høve til fleire paragrafar i barnehagelova er delegert til kommunalsjef helse og 

omsorg og vidare til einingsleiar-heimetenester, og ikkje til kommunalsjef for kultur og 

oppvekst og einingsleiar barnehage. 

• Kommunen sitt ansvar for helse og omsorgstjenestelova2 § 3-2 (kommunens ansvar for 

helse- og omsorgstjenester) er delegert til kommunalsjef helse og omsorg og vidare til 

einingsleiar- omsorgstenester. Det ligg ikkje delegering til einingsleiarane for til dømes 

heimetenesta eller  legekontoret. 

• Det same gjeld for § 4-2 om kvalitetsforbedring og pasient- og brukersikkerhet i same lov. 

• Kommunalsjef helse- og omsorg, ikkje kommunalsjef for oppvekst og kultur/einingsleiar 

kultur som er delegert ansvaret for å følgje opp kulturlova § 43.  

• Vi finn ikkje noko i delegeringsreglementet som gjeld opplæringslova4, verken i oversikten 

over alle lovene som ligg inne i systemet, eller ved å søke på kva for mynde kommunalsjef 

for oppvekst og kultur eller einingsleiar for skule har. 

• I delegeringsreglementet finn vi at mynde er delegert til rådmannen/kommunedirektøren i 

høvesvis Notodden og Skien kommunar, i dei tilfella der Hjartdal kommune har inngått 

vertskommunesamarbeid med dei to kommunane. Det er ikkje delegert mynde til 

kommunedirektøren i Kongsberg, trass i at Kongsberg er vertskommune i samarbeid 

Hjartdal deltek i.  

 

1 KF står for Kommuneforlaget AS som leverer elektronisk baserte innhalds- og kunnskapstenester for kommunal og 
fylkeskommunal sektor 
2 Lov 24. juni 2011 nr. 30 om kommunale helse- og omsorgstjenester m.m. 
3 Lov 29. juni 2007 nr 89 om offentlege styresmakters ansvar for kulturverksemd 
4 Lov 9. juni 2023 nr. 30 om grunnskoleopplæringa og den vidaregåande opplæringa 

Oversikt over attestasjon- og tilvisingsmynde ligg ikkje i KF- delegering. Kommunedirektøren har  

utarbeidd ein oversikt over kva for funksjonar som har attestasjons- og tilvisingsmynde knytt til dei 

ulike ansvarsområda i budsjettet. Vi har fått oversikt pr. 1. oktober 2024. 

Overordna styringsdokument 
Vi har undersøkt kva for overordna styringsdokument som ligg føre i Hjartdal kommune. 

Reglement for kommunestyre og utval er vedteke av kommunestyret i juni 2023 (sak 39/2023) 

Kommuneplanen – samfunnsdel er for perioden 2017-2027 (kommunestyresak 27/17). Planen skal 

vise korleis kommunesamfunnet og kommunen som organisasjon kan realisere moglegheiter og 

møte utfordringar. Samfunnsdelen blir konkretisert i handlingsdelen med økonomiplan som blir 

utarbeidd kvart år. Planen har eit planperspektiv på 10 år. Arbeid med revisjon av planen er sett i 

gong.  

I kommunen sin planstrategi for perioden 2024-2027 (kommunestyresak 64/2024) står det kva for 

planar kommunen har, og kva planarbeid som skal prioriterast i planperioden. På kommunen sine 

nettsider er det oversikt over overordna planar og temaplanar. 

Kommunen sitt økonomireglement er gjeldande frå desember 2019. Økonomireglementet inneheld 

sentrale punkt på området, som kommunens plan og økonomisystem, rapportering, årsrekneskap 

og årsberetning og investeringsprosjekt. Reglementet ligg på kommune sine nettsider, men ikkje i 

Compilo. Ifølgje økonomireglementet skal dette handsamast i kommunestyret minst ein gong i 

valperioden. Vi har ikkje funne at det er blitt handsama i inneverande valperiode. 

Kommunen har finansreglement gjeldande frå mars 2018. I følgje økonomireglementet skal 

finansreglementet vedtakast minst ein gong i kvar kommunestyreperiode. Vi finn ikkje at 

reglementet er vedteke i inneverande periode. Finansreglementet ligg ikkje i Compilo. Vi finn det 

heller ikkje på kommunen sine nettsider.  

Det ligg eit Reglement for innkjøp i Compilo. Reglementet er sist endra i 2016. Det blir mellom 

anna vist til EØS-terskelverdiar pr. 2014. Vidare er det lenke til det tidlegare innkjøpssamarbeidet i 

regi av Buskerud, Vestfold og Telemark fylkeskommunar.   

Kommunestyret vedtok i desember 2025 (sak 76/2025) nye etiske retningsliner som gjeld for både 

folkevalde og tilsette.  

Kommunen har Arkivplan. Frå arkivleiar får vi opplyst at delar av planen, særleg det som gjeld 

GDPR/personvern, vil bli oppdatert/revidert. 

Årsmeldinga beskriv oppgåvene i kommunen innanfor ulike område/sektorar, i form av omtale av 

tenestetilbod, gjennomførte aktivitetar og utfordringar. Sist årsmelding som ligg på kommunen sine 

nettsider er for året 2024. 

På kommunen sine nettsider finn vi eigarskapsmelding for perioden 2016-2020.  

Bruk av dokumentbiblioteket 
Vi har gjort nokre stikkprøver i dokumentbiblioteket i Compilo for å sjå om systemet blir nytta som 

føresett, og om det ligg utdaterte og/eller dokumenter der som ikkje er revidert etter oppsett plan.   

Her er nokre døme på bruken av Compilo i kommunen. 

• Under kommunalområdet Samfunnsutvikling og Drift og utbygging er det oppretta fire 

undermapper. Ingen av undermappene inneheld dokument: 

Figur 4 Utklipp frå dokumentbiblioteket i Compilo 

 

• Under kommunalområdet Kultur og oppvekst er det mappe for Barnehage. I denne er det 

fire undermapper. I to av undermappene ligg det til saman seks dokument. Eitt av 

dokumenta gjeld samtykke for vedtak om spesialundervising. Dokumentet er revidert i 

2025, men viser til opplæringslova som blei oppheva i 2023. To mapper inneheld ikkje 

dokument: 

Figur 5 Utklipp frå dokumentbiblioteket i Compilo 

 

• Kommunalområdet Helse og omsorg har 18 mapper som igjen har undermapper. Mappa 

Felles helse og omsorg har til dømes 24 nye undermapper som igjen har ei rekke nye 

undermapper. Når vi ser på nokre av dokumenta som ligg i mapper under 

kommunalområdet finn vi at mange ikkje er revidert etter oppsett plan.  

 

• Under Fellesområdet ligg mappe for HMS og undermappe ROS. Det er oppretta mapper 

for 10 einingar i kommunen. Det ligg berre dokument i ei av desse mappene.  

 

Og nokre døme på dokument som ikkje er revidert etter oppsett plan.  

• Enkeltvedtak spesialundervisning skule: Sist revidert i juni 2020. Skulle ifølgje metadata 

vore revidert i juni 2021. Rutina viser til gamal opplæringslov. 

• Delegering av fullmakt frå Rådmann til leder av NAV Notodden: Sist revidert i oktober 2018. 

Skulle ifølgje metadata vore revidert i oktober 2019. Kommunen nyttar no det elektroniske 

delegeringsreglementet KF delegering. 

• Beredskapsplan skule og barnehage: Sist revidert mai 2019. Skulle ifølgje metadata vore 

revidert i mai 2020. Skulestruktur/kven som er tilsette er endra i etterkant av at dokumentet 

blei utarbeidd. 

• Helhetlig Rusmiddelpolitisk plan: Sist revidert september 2019. Skulle ifølgje metadata vore 

revidert i september 2020. Ifølgje planen skal evaluering og rullering av planen handsamast 

i samband med planstrategiarbeidet kvart 4. år.  

 

2.2.2. Risikovurderingar 

Sektorovergripande risikovurdering 
I Compilo finn vi følgjande overordna rutine/prosedyre for internkontroll:  

 

I rutinen finn vi mellom anna at risikovurderingar skal danne grunnlag for internkontrollen i 

verksemdene: 

Kriteriet for naudsynt internkontroll skal nyttast, basert på eininganes eigenart, aktivitetar og 

risikoforhald, og skal difor bygge på ei risikoanalyse. Sjå eiga rutine under fana for ROS. 

Vi har fått tilsendt dokumentet kommunedirektørens sektorovergripande internkontroll - orden i 

eiget hus. Dokumentet er sist revidert i mai 2025.  

Her finn vi dette om internkontroll generelt: 

I tillegg til den sektorovergripande internkontrollen er det etablera rutinar for internkontroll i 

den enkelte sektor. Sektoren sin internkontroll er delegert til kommunalsjef. 

Og om risikobasert internkontroll: 

 

Den sektorovergripande internkontrollen er risikobasert. Identifisering av risikoområder med 

tilhøyrande kvantifisering av risiko gjennomførast i kommunedirektøren sin leiargruppe. 

Etablert risikomatrise følges opp i kommunedirektøren sin leiargruppe en gang pr. månad. 

 

I Kommunedirektørens Sektorovergripande internkontroll-Orden i eget hus er det ei risikomatrise 

der dei største risikoområda på kommunenivå er peika ut. Dømer på områder/tema som er vurdert 

i dokumentet er: 

 

• Økonomistyring 

• Kommunikasjon - strategisk 

• Sjukefråvær 

• Framdrift – arbeidspakker 

• Informasjonssikkerheit 

• Rekruttering/kompetanse 

• Opprydding- gamle saker 

• Interkommunale samarbeid 

For kvart av områda er det vurdert graden av risiko. Risiko er ein funksjon av kor sannsynleg det er 

med uønskte hendingar eller at ting ikkje fungerer, og kva for konsekvens det får. Vurderingane blir 

vist i ei matrise som gir eit talmessig og visuelt uttrykk for kor stor risiko det er på eit gitt område. 

Risikomatrisa som blir brukt ser slik ut: 

Figur 6 Risikomatrise som ligg i dokumentet Kommunedirektørens sektorovergripande internkontroll 

Sannsynleg-

heit 

5 5 10 15 20 25 

4 4 8 12 16 20 

3 3 6 9 12 15 

2 2 4 6 8 10 

1 1 2 3 4 5 

 1 2 3 4 5 

Konsekvens 

Vidare blir det vurdert om det er etablert tiltak for å redusere risiko og om tiltaka er tilfredsstillande. 

Til slutt blir det vurdert kva for oppfylging som er naudsynt, kven som har ansvar og til kva tid. 

Utklippet nedanfor viser strukturen i matrisa/tabellen som ligg i Kommunedirektørens 

Sektorovergripande internkontroll-Orden i eget hus: 

Figur 7 Utklipp frå dokumentet kommunedirektørens sektorovergripande internkontroll 

 

Anna risikovurdering 
Under mappa Støtteprosesser og HMS  finn vi Prosedyre for ROS analyse. Rutinen gjeld ROS 

analysar knytt til HMS, og er det er vist til heimel i internkontrollforskrifta. Rutinen er oppretta i 

2015 og skulle i følgje metadata vore revidert i 2019.  

Føremålet er å identifisere moglege farekjelder og sette i verk tiltak før det oppstår skade. Rutinen 

gjeld for alle verksemder i kommunen, og alle leiarar har ansvar for å følgje opp. Risikovurdering 

innan HMS skal skje årleg, og tilsette, verneombod, eventuelt bedriftshelsetenesta skal vere med i 

arbeidet. Det ligg mal for handlingsplan etter ROS-analyse som vedlegg til prosedyren.  

Kommunen har også prosedyre for risikovurderingar innafor informasjonstryggleik. Hensikten med 

prosedyren er å gi metodikk for gjennomføring og dokumentasjon av: 

• generelle risikovurderingar innan informasjonstryggleik 

• DPIA/personvernkonsekvensvurdering 

• risikovurdering av applikasjon/behandling av personopplysning 

Kommunen har Heilskapleg risiko og sårbarheitsanalyse frå 2022, siste revidert i februar 2025.5  

2.2.3. Avvikshandtering 

Overordna rutine 
Compilo er avvikssystemet for kommunen. I dokumentbiblioteket finner vi Retningslinje for 

håndtering av avvik i Hjartdal kommune. Rutinen blei sist revidert 5. mars 2021 og neste revisjon 

var satt til 5. mars 2022. Innleiingsvis står det: 

Retningslina gjeld for alle tilsette i Hjartdal kommune ved brot på krav i lov og forskrift, brot 

på kommunens rutinar eller tilsette og brukars oppfatning av ikkje tilfredsstillande praksis. 

Det siste baserer seg på ein ålment akseptert standard sjølv om dette ikkje er skriftleg 

nedfelt. 

 

5 Heimla i Forskrift 22. august 2011 nr. 894 om kommunal beredskapsplikt  

Retningslinene inneheld elles desse kapitla: 

• Generell prosedyre for avvikshandtering 

• Kvifor melde uønska meldinger og avvik 

• Registrering av avvik 

• Melding om forslag til forbetring 

• Varsling 

• Beskriving av kategoriar for ROS (risikovurdering) 

Opplæring 
Som vi viser til i kap. 2.2.1 skal det ifølgje rutinen for mottak av nye medarbeidarar (med 

tilhøyrande sjekkliste) bli gitt opplæring i bruk av Compilo når det kjem inn nye tilsette. 

Melde avvik 
For å melde avvik blir avviksmodulen i Compilo nytta. I det elektroniske skjemaet skal det leggast 

inn følgjande: 

• Kven ein meldar til (næraste leiar ligg i utgangspunktet inne) 

• Alvorsgrad med kategoriane låg, middels og høg. Det er lagt inn ein leietekst der ein får 

nærare forklaring på kriterium for dei ulike kategoriane. Det er også leietekst som seier 

noko om kven som bør koplast inn i etterkant, alt etter kva alvorsgrad som blir vald.  

• Dato og klokkeslett for hendinga. 

• Skildring av hendinga i eit tekstfelt 

• Kategori av hending med søkbare underkategoriar: 

Figur 8 Utklipp frå avviksmodulen i Compilo 

 

  

• Skildring av konsekvensar i tekstfelt 

• Framlegg til forbetringar i tekstfelt 

• Det er mogleg å leggja til annan informasjon/vedlegg 

Det er høve til å slette påbyrja avviksmelding, lagre han som ein kladd (for vidare utfylling seinare) 

eller sende inn når skjemaet er ferdig utfylt. 

Oppfølging av avvik 
I Retningslinje for håndtering av avvik i Hjartdal kommune går det fram at melding om avvik skal 

handterast av nærmaste leiar. Retningslina inneheld ikkje nærmare skildring av på kva måte 

meldingar om avvik skal følgjast opp.  

Ifølge retningslina skal kvartalsvise rapportar om avvik bli lagt fram for kommunestyret. Vi har ikkje 

funne at det ha vore slik rapportering til kommunestyret i 2025. 

Avviksmodulen i Compilo har lagt til rette for å hente statistikk for avvikshandteringa. Statistikken 

kan hentast i tabellform, i kakediagram eller som stolpediagram. Utgangspunktet er talet på 

avviksmeldingar i ein periode (månad, kvartal, tertial eller år). Talet i ein gitt periode kan vidare 

brytast ned på ulike variablar som: 

• Grad av alvor (låg, middels eller høg) 

• Kategori (HMS, organisasjonsinternt eller teneste/bruker) 

• Status (lest, under behandling eller lukka) 

• Kven det er rapportert til (eining, avdeling) 

• Dagar før lest  

• Dagar før lukking 

2.2.4. Rapportering til kommunestyret 
Ifølgje kommunelova § 25-2 skal kommunedirektøren minst ein gong i året rapportere til 

kommunestyret om arbeidet med internkontroll. Vi har undersøkt årsmeldingane frå åra 2023 og 

2024. 

I årsmeldinga for 2023 skriv kommunedirektøren dette i kapitel 5.1, Tilsyn, internkontroll og ROS: 

Kommunedirektør har ansvar for å etablere eit system for internkontroll. Dette er arbeid for 

å betre kvalitet og effektivisere ressursbruken.  

I 2020 blei overordna prosedyre for internkontroll revidert. Prosedyra beskriv dei overordna 

krava til internkontroll i organisasjonen, og fordeler ansvaret i organisasjonen. I 2022 er det 

utarbeide administrativt delegeringsreglement i tråd med organisering av leiing, tydelige 

roller, mynde og ansvar.  

Utarbeiding av overordna ROS er gjennomført i 2022, og ligg til grunn i revidera 

beredskapsplan vedtatt 2023.  

Kommunedirektøren vil i tillegg legge fram ei eigen sektorovergripande internkontroll. 

Hjartdal kommune nyttar Compilo som sitt kvalitetssikringssystem, der ein finn rutiner, avvik 

og henvisning til lovverk. Dette systemet er implementert i organisasjonen med 

systemansvarleg og superbrukerar i sektorane, og systematisk rapportering gjerast til både 

AMU og partssamansatt utval.  

Tilsyn er kommentert under den enkelte sektor. 

Og i årsmelding for 2024, kap. 5.1 Tilsyn internkontroll og ROS dette:  

Kommunedirektør har ansvar for å etablere eit system for internkontroll. Dette er arbeid for 

å betre kvalitet og effektivisere ressursbruken. 

I 2020 blei overordna prosedyre for internkontroll revidert. Prosedyra beskriv dei overordna 

krava til internkontroll i organisasjonen, og fordeler ansvaret i organisasjonen. I 2024 er det 

utarbeide delegeringsreglement i tråd med organisering av leiing, tydelege roller, mynde og 

ansvar.  

Utarbeiding av overordna ROS er vedteke av Kommunestyret i 2022, og denne blir 

kontinuerleg oppdatert med endra informasjon, og er seinast oppdatert 25.02.2025.  

Kommunedirektøren vil i tillegg legge fram eigen sektorovergripande internkontroll.  

Hjartdal kommune nyttar Compilo som sitt kvalitetssikringssystem, der ein finn rutinar, avvik 

og henvisning til lovverk. Dette systemet er implementert i organisasjonen med 

systemansvarleg og superbrukerar i sektorane, med systematisk rapportering til både AMU 

og partssamansatt utval på HMS.  

Tilsyn som er gjennomført i 2024: Sauland skule og sfo - arbeidstilsynet vald og truslar, 

tilsyn med kommunens internkontroll for tilbod til born og unge busatt på krisesenter, tilsyn 

samfunnsikkerheit og beredskap, tilsyn folkehelselova - psykisk helse born og unge, 

dokumenttilsyn matrikkellova, tilsyn næring og utvikling - landbrukskontoret. Endeleg 

rapport frå tilsyna blir lagt fram som sak til formannskap og kommunestyret når dei er 

sluttført 

2.3. Revisor si vurdering av overordna internkontroll 

System for  internkontroll 
Kommunens internkontroll skal vere systematisk og dokumentert i det omfanget som er naudsynt. 

Det er ikkje krav om å nytte noko spesielt IKT-basert styrings- eller avvikssystem, men i mange 

tilfelle kan det vere praktisk. Det er opp til kommunedirektøren å vurdere korleis ho eller han 

meiner det er formålstenleg å oppfylle kravet om at internkontrollen skal vere systematisk. 

Kontrollen må likevel ha eit visst omfang og vere planmessig for å kunne seiast å fylle kravet om at 

han skal vere systematisk. Kommunen bruker Compilo som kvalitets/internkontrollsystem. 

Systemet har fleire funksjonar, blant dei eit dokumentbibliotek for systematisering og vedlikehald 

/oppdatering av dokument knytt til drifta, som til dømes retningsliner, rutinar, planar m.m. Systemet 

skal nyttast som arkiv for prosedyrar, rutinar og instruksar.  

Kommunen nyttar eit elektronisk delegeringsreglement frå KF-delegering. Vi har funne feil og 

manglar i dette reglementet, og meiner difor at ansvar og mynde i kommunen ikkje er tilstrekkeleg 

avklart. Vi har til dømes funne følgjande feil/manglar:   

• På fleire områder manglar gjennomgåande delegering av mynde innan økonomi og 

personalforvaltning frå kommunedirektør til kommunalsjefar og vidare til einingsleiarar. Det 

er ikkje i tråd med kommunedirektøren sine prinsipp for delegering som er omtalt tidlegare 

(s. 10, Prinsipp for organisering og leiing i Hjartdal kommune). 

• Kven som har mynde etter opplæringslova er ikkje bestemt. 

• Vi finn tilfeller der mynde er delegert til feil kommunalsjef. 

• Delegeringa av mynde frå kommunedirektøren i Hjartdal til kommunedirektør i Kongsberg 

manglar. 

Vår undersøking viser at kommunen har sentrale styringsdokument, men at fleire av dei ikkje er 

oppdaterte. Det gjeld til dømes innkjøpsreglementet og finansreglementet. Vidare er 

eigarskapsmeldinga sist vedteke i 2016. I kommunelova § 26-1 er det krav om at kommunestyret 

skal vedta eigarskapsmelding minst ein gong i valperioden. Hjartdal kommune bør sørge for å 

følgje lovkravet. Det er også sentrale styringsdokument som ikkje er lagde inn i Compilo. 

Stikkprøver i Compilo viser ueinsarta bruk i kommunalområda/einingane. Det er til dømes 

kommunalområder/einingar som har oppretta mapper som ikkje inneheld dokumenter. Det er 

sannsynleg at det ligg dokument på andre plattformar/på papir. Vidare finn vi at det i Compilo ligg 

dokument som ikkje er oppdaterte og/eller ikkje er revidert i tråd med oppsett plan for revisjon. 

Dette gjer det vanskeleg å ha oversikt over kva reglement og rutinar som finst i kommunen, og vite 

om dei er oppdaterte. Det gir risiko for at internkontrollen til kommunen ikkje er tilstrekkeleg 

systematisk og planmessig. Vi meiner at kommunen bør sørge for at alle tilsette følger nyleg 

etablerte føringar for korleis systemet skal brukast, kva for dokument som skal liggje der osv, og 

dessutan sørge for rydding i og oppdatering av dokument i tråd med eigen rutine for dette.  

Risikovurderingar 
Kommunelova § 25-1 seier at internkontrollen skal tilpassast storleiken på verksemda, eigenart, 

aktivitetar og risikoforhold. For å tilpasse internkontrollen må dermed kommunen kartleggje 

risikoforholda. Ifølgje KS bør ei overordna risikovurdering, som eit minimum, innebere ei 

heilskapleg vurdering av internkontrollen. Formålet er å identifisere og vurdere risikoar som kan 

påverke om internkontrollen fungerer som han skal. Det kan også vere relevant å vurdere om 

sektorovergripande regelverk er på plass, om delegering og rapportering fungerer godt nok, og om 

tenester og støtteprosesser har ein risikobasert internkontroll med etablerte rutinar.  

I Hjartdal har kommunedirektøren etablert eit system for overordna internkontroll som er 

risikobasert. Identifisering av risikoområder med tilhøyrande vurdering av risiko blir jamleg 

gjennomførd i kommunedirektøren si leiargruppe. 

 

Kommunen har rutinar for på kva måte risikovurdering skal skje innafor områda HMS og 

informasjonstryggleik. 

Avvikshandtering 
Vi meiner at kommunen gjennom avviksmodulen i Compilo har eit eigna system for å melde, og 

følgje opp avvik. Avvik kan meldast etter fleire dimensjonar som alvor og type avvik (HMS, 

teneste/brukar og internt/organisasjon). Data frå avviksmeldingar lagde inn i avviksmodulen blir 

aggregerte til statistikk. Statistikken gir moglegheiter for å gjere systematiske analysere av data, og 

vurdere tiltak for å førebyggje eller redusere risiko.  

Kommunen har Retningslinje for håndtering av avvik i Hjartdal kommune som mellom anna skildrar 

formålet med å melde avvik og korleis ein brukar avviksmodulen. Det kunne etter vår vurdering 

vore hensiktsmessig om retningslina inneheldt meir om korleis leiarar skal følgje opp avvik. Og 

kommunedirektøren bør sørge for kvartalsvise rapportar til kommunestyret slik retningslina legg 

opp til.  

Rapportering til kommunestyret 
Vi ser at kommunedirektøren i årsmeldingane sine rapporterer til kommunestyret om 

internkontrollen. Det er i tråd med kommunelova § 25-2. 

3. Internkontroll ved samarbeid 

Har Hjartdal kommune tiltak for å ha kontroll med at vertskommunesamarbeid/ 

samarbeidsordningar knytt til at lovpålagte oppgåver fungerer som dei skal?  

3.1. Revisjonskriterium 

Til denne problemstillinga har vi utleidd følgjande revisjonskriterium:  

Kommunen skal ha samarbeidsavtalar i tråd med krava i kommunelova. 

Kommunen bør ha tiltak for å sikre at tenester blir leverte i tråd med avtalane. 

3.2. Internkontroll ved samarbeid – data 

Hjartdal kommune deltek i fleire samarbeid, både interkommunalt politisk råd, kommunale 

oppgåvefellesskap og vertskommunesamarbeid. Kommunen er ikkje vertskommune i nokre av 

samarbeida.  

Vi har laga ein oversikt over dei vertskommunesamarbeida og oppgåvefellesskapa Hjartdal 

kommune deltek i: 

Figur 9 Oversikt over vertskommunesamarbeid og kommunale oppgåvefellesskap Hjartdal deltek i 

Namn Samarbeidsform Deltakarar Verts-/kontor-

kommune 

Kraftkompetanse  Kommunalt 

oppgåvefellesskap 

Tinn, Hjartdal, Seljord, 

Kviteseid, Nissedal, 

Fyresdal, Tokke Vinje 

Vinje 

Barnevernsvakt i 

Telemark 

Vertskommunesamarbeid Alle kommunar i Telemark Skien 

Kommunalt 

oppgåvefellesskap for 

klima og 

miljøberedskap i 

Telemark 

 

Kommunalt 

oppgåvefellesskap 

Alle kommunar i Telemark Porsgrunn 

Konsesjonskraftstyret 

i Telemark 

Kommunalt 

oppgåvefellesskap 

Fyresdal, Hjartdal, 

Kviteseid, Nissedal, Tinn, 

Tokke, Vinje og Telemark 

fylkeskommune 

TFK 

Notodden, Hjartdal og 

Tinn 

barnevernstjeneste 

Vertskommunesamarbeid Hjartdal, Notodden og 

Tinn 

Notodden 

Kongsbergregionen 

dokumentsenter 

Vertskommunesamarbeid Kongsberg, Hjartdal, Tinn, 

Flesberg, Nore og Uvdal, 

Rollag og Sigdal. 

Sigdal 

Krisesenteret i 

Telemark 

Vertskommunesamarbeid Alle kommunar i Telemark 

bortsett frå Notodden 

Skien 

Kongsbergsregionens 

kommunale 

oppgavefellesskap for 

tjenesteutvikling 

Kommunalt 

oppgåvefellesskap 

Kongsberg, Hjartdal, Tinn, 

Flesberg, Nore og Uvdal, 

Rollag og Sigdal. 

Kongsberg 

Brann- og 

feiertjenester 

Vertskommunesamarbeid Hjartdal og Notodden Notodden 

NAV – sosialteneste Vertskommunesamarbeid Notodden og Hjartdal Notodden 

Miljøhygieniske 

tenester 

Vertskommunesamarbeid Notodden, Hjartdal, Midt-

Telemark og Nome 

Notodden 

Kongsbergregionen 

IKT Drift 

Vertskommunesamarbeid Hjartdal, Notodden, Tinn, 

Kongsberg, Flesberg, 

Rollag, Nore og Uvdal, 

Sigdal og Krødsherad 

Notodden 

Notodden 

interkommunale 

legevakt 

Vertskommunesamarbeid Notodden, Hjartdal og 

Midt- Telemark 

Notodden 

Regionalt samarbeid 

om tilsyn og 

ulovlighetsoppfølging 

etter plan- og 

bygningsloven 

 

Vertskommunesamarbeid Kongsberg, Hjartdal, Tinn, 

Flesberg, Nore og Uvdal, 

Notodden, Rollag og 

Sigdal. 

Kongsberg 

 
Frå oversikten over har vi plukka ut sju samarbeid for å undersøke om samarbeidsavtalene er i 

tråd med lovkrav, og om kommunen har hatt tiltak for å sikre at tenestene blir levert i tråd med 

lovkrav. 

Vi får opplyst at kommunen sine samarbeidsavtalar skal ligge arkivert i det elektroniske 

internkontrollsystemet Complete Control.6 Dette er ei plattform for avtalehandtering og 

kontraktsstyring. Vi har ikkje undersøkt dette nærmare. 

Barnevernet i Øvre Telemark 

Hjartdal kommune har i fleire år vært med i vertskommunesamarbeid med Notodden kommune om 

barneverntenester. Kommunestyret i Hjartdal vedtok 13 desember 2023 (sak 85/2023) å inngå 

vertskommunesamarbeid med Notodden og Tinn kommunar om barneverntenesta. Notodden er 

vertskommune i samarbeidet. Samarbeidet tredde i kraft frå 1. januar 2024. 

Ifølge delegeringsreglementet i Hjartdal er rådmannen i Notodden delegert mynde i dei tilfella 

Hjartdal og Notodden kommunar har inngått administrativt vertskommunesamarbeid med 

Notodden som vertskommune. 

Vi har tilsendt gjeldande avtale. Avtalen er udatert, og dato for kommunestyrevedtaka i dei tre 

kommunane er ikkje påførte dokumentet. Vi har undersøkt om samarbeidsavtalen er i samsvar 

med minimumskravet i kommunelova § 20-4.  

• Avtalen beskriv kven som deltek i samarbeidet og kven som er vertskommune.  

• Ifølgje avtalen har vertskommunen ansvar for å utføre alle lovpålagde oppgåver og har 

styresmakt til å gjere alle vedtak etter gjeldande barnevernlov. Dette gjeld også ansvar og 

styresmakt til å føre barnevernssaker for barnevernsnemnd og domstolar. 

• Iverksetjing er sett til 1. januar 2024. 

• Vertskommunen skal orientere kvar enkelt samarbeidskommune om alle tiltak av 

økonomisk betydning. Eit vedtak om plassering av barn, uavhengig av om det er frivillig 

eller tvang, er alltid av økonomisk betydning. 

• Avtalen beskriv korleis det økonomiske oppgjeret mellom kommunane skal gå føre seg. 

• Avtalen fastsett korleis deltakar kan tre ut av samarbeidet og korleis samarbeidet kan 

oppløysast.   

Bortsett frå at det skal orienterast om tiltak av økonomisk betydning, gir ikkje avtalen føringar om 

rapportering til samarbeidskommunane. Rapportering frå barnevernet er likevel regulert i 

barnevernlova § 15-3 femte ledd. Kommunestyret skal minst ein gong i året få rapportering om 

tilstanden i barnevernstenesta. Tilstandsrapport for barneverntenesta i Øvre Telemark 2024 blei 

lagt fram for kommunestyret 23. april 2025 (sak 17/2025). Leiaren av barnevernet var til stades 

møtet.  

Avtalen regulerer heller ikkje styringsstruktur eller samarbeidsforum.   

 

6 Complete Control er ein modul i Visma House of Control 

Barnevernet har ei styringsgruppe beståande av kommunalsjefane i dei tre kommunane som 

deltek i samarbeidet. Frå leiar i barnevernet får vi opplyst at det har vore to møte i styringsgruppa i 

2024 og tre i 2025. Kommunalsjef for Oppvekst og kultur har vore til stades i møta. Det blir skrive 

referat frå møta.  

Vi får opplyst at leiar for barnevernet er til stades i dei faste månadlege leiarmøta i kommunal-

området Oppvekst og kultur.  

Hjartdal har laga Rutiner for samarbeid barnevernet. I rutinen blir det vist til dei faste 

samarbeidsmøta der kommunalsjefane, eventuelt saman med andre medarbeidarar i kommunen, 

har med leiar i barnevernsamarbeidet. I rutinen står det at det er fire slike i året.    

Det skal ifølge rutinen vere månadleg rapportering via oppvekstmøte og/eller ved telefonkontakt. 

Dette er i utgangspunktet ei munnleg orientering der de skal rapporterast om: 

• status i pågåande felles saker, anonymt 

• endringar i risikobilde 

• ressursbehov (kapasitet, kompetanse og tiltak) 

• samhandling med skole, helsestasjon, PPT og øvrige tenester 

• eventuelle nye meldingar som involverer kommunane 

Før kvar sommar skal kommunen få kort status via telefon om: 

• risikovurdering for sommarperioden 

• tiltaksplan for frivekene, ved behov 

• avklarte kontaktpunkt ved hendingar ved behov 

• oversikt over tilgjengelege tilsette/akuttvakter 

Dersom det oppstår akutte hendingar skal det:  

• varslas umiddelbart per telefon (maks 30 minutter etter hendinga) 

• skje skriftleg oppsummering innan to timar 

• Felles møte/digital avsjekk neste verkedag 

Siste punkt i rutinen er knytt til den lovfesta tilstandsrapporteringa.  Barnevernet skal innan mai 

kvart år levere rapport til kommunen. Leiar av barnevernet skal legge fram rapporten for 

kommunestyret. 

Barnevernvakta i Telemark  

Hjartdal kommune slutta seg til vertskommunesamarbeidet Barnevernvakten i Telemark i 2009. 

Sist endring i avtalen var i 2011. Det er no totalt 17 kommunar som deltek i samarbeidet. Skien 

kommune er vertskommune.  

Rådmannen i Skien er delegert mynde i dei tilfella der Hjartdal og Skien kommunar har inngått 

administrativt vertskommunesamarbeid med Skien som vertskommune. 

Vi har fått avtalen tilsendt frå leiar i barnevernvakta. Det kjem ikkje fram når det er gjort vedtak i 

kommunestyret om innsteg i avtalen. Avtalen er ikkje datert og ikkje signert. Vi har undersøkt om 

avtalen er i samsvar med minimumskravet i kommunelova § 20-4: 

• Avtalen inneheld informasjon om kven som er samarbeidskommunar og kven som er 

vertskommune. Vidare kva oppgåver og kva styresmakt som skal leggjast til 

vertskommunen.  

• Ifølgje avtalen er han «gjeldande frå det tidspunktet alle kommunen var ferdige med 

kommunestyrebehandling. Det er ikkje nærare informasjon om dei aktuelle 

kommunestyrebehandlingane.  

• Det kjem ikkje klart fram i avtalen kva av vertskommunen sine vedtak deltakarane skal 

underrettast om. 

• Avtalen regulerer korleis det økonomiske oppgjeret mellom samarbeidskommunane og 

vertskommunen skal gå føre seg  

• Avtalen omtaler ikkje korleis deltakarane kan tre ut av samarbeidet eller korleis 

samarbeidet skal oppløysast  

Frå kommunalsjef for Oppvekst og kultur får vi opplyst at informasjon frå barnevernvakta skjer via 

leiar i barnevernet i Øvre Telemark. 

Barnevernvakten i Telemark utarbeider årsrapport. Vi har fått tilsendt årsrapport for 2024. Vi har 

ikkje funnet at årsrapporten er lagt fram lagt fram for Utval for levekår og kultur eller 

kommunestyret i 2025. 

Vi får opplyst at styret i barnevernvakta består av barnevernleiarane i kommunane (eller i 

barnevernsamarbeida) i. Det vil seie at barnevernleiar for Barnevernet i Øvre Telemark 

representerer kommunane Hjartdal, Notodden og Tinn. Ifølgje årsmeldinga for 2024 har ikkje 

barnevernleiarane hatt møte med leiaren til barnevernvakta i 2024. 

Barnevernvakta er omtalt i årsmeldinga for 2024 for Barneverntenesta i Øvre Telemark (Sjå side 

20). I årsmeldinga for 2024 heiter det at: 

Barnevernleiar vurderer at den interkommunale barnevernvakta varetek det lovfesta 

behovet til kommunen for akuttvakt. 

I samarbeidsavtalen mellom kommunane om barnevernvakta ligg det innbakt ein avtale om 

samarbeid mellom Barnevernvakten og Krisesenteret i Telemark. Om føremålet med samarbeidet 

heiter det: 

Samarbeidsavtalen skal sikre at Krisesenteret og barneverntenesta har rutinar som varetek 

brukarane på ein fagleg forsvarleg måte. 

Krisesenteret i Telemark  

Hjartdal kommune slutta seg 1. september 2023 til avtale om vertskommunesamarbeid om 

Krisesenteret i Telemark. Alle kommunane i Telemark deltek i samarbeidet. Skien kommune er 

vertskommune.  

Rådmannen i Skien er delegert mynde i dei tilfella der Hjartdal og Skien kommunar har inngått 

administrativt vertskommunesamarbeid med Skien som vertskommune. 

Vi har fått tilsendt avtalen som er datert og signert av kommunalsjefen i vertskommunen og 

kommunalsjef for helse og omsorg i Hjartdal. Vi har undersøkt om samarbeidsavtalen er i samsvar 

med minimumskravet i kommunelova § 20-4: 

• Avtalen beskriv kven som deltek i samarbeidet og kven som er vertskommune.  

• Ifølgje avtalen har vertskommunen ansvar for å drive verksemda i tråd med avtalen og 

føresegnene i lov av 19. juni 2009 nr. 44 om kommunale krisesentertilbod (krisesenterlova) 

• Iverksetjing for avtalen er sett til 1. september 2023. 

• Vertskommunen skal underrette kvar enkelt samarbeidskommune når bebuarane til 

kommunen tek opphald og treng oppfølging frå heimkommunen  

• Avtalen beskriv korleis det økonomiske oppgjeret mellom kommunane skal gå føre seg. 

• Avtalen fastsett korleis deltakar kan tre ut av samarbeidet og korleis samarbeidet kan 

oppløysast.   

 

Ifølgje avtalen skal deltakande kommune peike ut ein kontaktperson til samarbeidet. Leiar for 

Krisesenteret kallar inn til, og leier møte med kontaktpersonane etter behov. Representantane skal 

møtast minimum ein gong i året og har følgjande oppgåver:  

• Drøfte samarbeidserfaringar inkluderte driftserfaringar.  

• Drøfte dei økonomiske rammene for verksemda.  

• Gi råd ved utarbeiding av verksemdsplan, budsjett og årsmelding.  

• Godkjenne og drøfte eventuelle endringar i retningslinjer for samhandlinga mellom 

krisesenteret og samarbeidskommunane 

I avtalen er det også fastslått at årsrapport for verksemda skal sendast deltakarkommunane. 

Kommunen har uarbeidd Internkontrollrutine for samarbeid under og etter krisesenteropphald. 

Ifølge rutinen er det kommunalsjef for Helse og omsorg som er krisesenterkoordinator. I tillegg blir 

kommunen sin barnekoordinator kopla inn dersom det er relevant. I rutinen er det skildra på kva 

måte kommunen og krisesenteret skal samarbeide der innbyggarar søker hjelp hjå krisesenteret. 

Rutinen omhandlar: 

▪ Inntaksmøte 

▪ Løypande oppfølging 

▪ Samarbeid etter krisesenteropphald 

▪ Dokumentasjon 



Internkontroll | Hjartdal kommune 

 

Vestfold og Telemark revisjon IKS 

29 

▪ Evaluering 

Det er kommunalsjefen for Helse og omsorg som er kontaktperson i samarbeidet. Ho seier at ho 

deltek på dei faste samarbeidsmøta. Ho seier vidare at ho ikkje er kjend med at det har vore 

personar frå Hjartdal på krisesenteret i 2025. Ifølgje årsmeldinga for krisesenteret for 2024 var det 

heller ikkje i 2024 registrert personar frå Hjartdal med overnattingsdøgn på senteret.  

Vi har fått tilsendt årsmelding for 2024. Denne skal ifølgje leiar for samarbeidet vere sendt 

kommunen. Årsmelding for krisesenteret blei lagt fram som referatsak i utval for levekår og kultur i 

mai 2025 (RS-3/25). 

Kongsbergsregionens kommunale oppgavefellesskap for tjenesteutvikling 

Kommunane i oppgåvefellesskapen er Flesberg, Hjartdal, Kongsberg, Nore og Uvdal, Notodden, 

Rollag, Sigdal og Tinn. Det er Kongsberg som er kontorkommune. Kommunestyret i Hjartdal 

vedtok å delta i samarbeidet i september 2021 (sak 52/2021). 

Vi har funne avtalen på Kongsbergsregionens nettsider. Avtalen som ligg der er ikkje datert, og det 

er ikkje fylt inn dato og saksnummer for kommunestyre-behandlingane i kommunane som er med i 

samarbeidet.  

Vi har undersøkt om samarbeidsavtalen er i samsvar med minimumskravet i kommunelova § 19-4: 

• I avtalen finn vi namnet til oppgåvefellesskapen og det er fastslått at oppgåvefellesskapen 

ikkje er eit sjølvstendig rettssubjekt. 

• Kvar deltakarkommune har eitt medlem (med personleg vara) i representantskapet. 

• Om kva oppgåver og kva styresmakt som er lagd til oppgåvefellesskapen heiter det: 

o Oppgåvefellesskapen skal levere tenester til deltakarkommunane i samsvar med 

vedteken handlingsplan og budsjett. Samarbeidet blir gitt styresmakt til å gjere 

vedtak om interne forhold i samarbeidet. Verksemda kan også levere tenester til 

verksemder eller selskap som fullt ut er eiget av deltakarkommunane, eller i selskap 

der deltakarkommunane har avgjerande innverknad 

• Ifølgje avtalen er det inga innskotsplikt, men utgifter skal dekkjast av deltakarkommunen på 

følgjande måte: Halvparten av utgiftene blir likt fordelte, medan halvparten blir fordelte etter 

folketal. 

• Avtalen har fastslått kvar enkelt deltakars eigardel i oppgåvefellesskapen og ansvarsdel for 

forpliktingane til fellesskapen viss ansvarsdelen avvik frå eigardelen 

• Oppgåvefellesskapen kan ikkje ta opp lån eller påføre kommunane forpliktingar, utover det 

som følgjer av dei budsjetta eller vedtak dei styrande organa i eigarkommunane har 

fastsett. 

• Ifølgje avtalen skal det rapporterast årleg til representantskapet som skal formidle vidare til 

eigarkommunane. Rapporteringa skal omfatte årsmelding om verksemda til 

oppgåvefellesskapen og rekneskap for drifta 

• Avtalen fastset korleis ein kan tre ut av oppgåvefellesskapen og korleis 

oppgåvefellesskapen skal oppløysast, og dessutan kven som skal ha ansvaret for at arkiva 

til oppgåvefellesskapen blir oppbevarte etter oppløysing. 

Oppgåvefellesskapen utarbeider kvart år ein handlingsplan som blir vedteken av 

Kommunedirektørutvalet. Handlingsplanen skisserer felles behov for områda helse og omsorg, 

oppvekst og teknisk, og tilsvarande for felles behov som er tverrsektorielle. Tiltaka knytte til behova 

for kvart område er prioritert for ein periode på fire år med tilhøyrande budsjettrammer.   

Representantskapet er det øvste organet i oppgåvefellesskapen, og består av ordførarane i 

deltakarkommunane, med personleg vara. Vidare har oppgåvefellesskapen eit 

styre/kommunedirektørutval som har møte om lag ein gong i månaden. Ein gjennomgang av 

referat frå møta i utvalet viser at kommunedirektøren i Hjartdal (med unnatak av ein gong) har vore 

til stades på alle møta utvalet i 2024 og 2025. 

Det blir kvart år utarbeidd årsrapport for samarbeidet. Årsrapporten blir lagt fram for 

representantskapet det følgjande året. Årsrapporten for 2024 blei lagt fram for kommunestyret som 

referatsak i mai 2025 (RS-sak 12/2025). 

Regionalt samarbeid om tilsyn og ulovlighetsoppfølging etter plan- og 

bygningsloven 

Regionalt samarbeid om tilsyn og ulovlighetsoppfølging etter plan- og bygningsloven er eit 

vertskommunesamarbeid. Kommunane Flesberg, Hjartdal, Kongsberg, Nore og Uvdal, Notodden, 

Rollag, Sigdal og Tinn deltek i samarbeidet. Det er Kongsberg som er vertskommune. Hjartdal 

kommune slutta seg til samarbeidet i mars 2021 (sak 17/2021). 

Vi har ikkje funne at kommunedirektøren i Hjartdal har delegert mynde etter plan- og bygningslova 

til kommunedirektøren i Kongsberg kommune. 

Vi har fått avtalen tilsendt. Den er ikkje datert, og det er ikkje fylt inn dato og saksnummer for 

kommunestyrebehandlingane i kommunane som er med i samarbeidet.  

Vi har undersøkt om samarbeidsavtalen er i samsvar med minimumskravet i kommunelova § 20-4: 

• Avtalen beskriv kven som deltek i samarbeidet og kven som er vertskommune.  

• Deltakarkommunane overlèt utføringa av lovpålagde oppgåver knytte til tilsyn og 

lovbrotsoppfølging, og dessutan delegerer styresmakt til å treffe enkeltvedtak i 

lovbrotssaker, til vertskommunen. Dette er oppgåver heimla i § 25-1 og § 25-2 og dessutan 

§ 32-2 til § 32-6 i plan- og bygningslova. 

• Når det gjeld punktet om når oppgåver og styresmakt skal overførast heiter det i avtalen at 

«oppgåver og styresmakt blir delegert på det tidspunktet der samarbeidet er reelt etablert 

og er operativt for ordinær drift». Det kjem ikkje fram noko nærare om tidspunktet. 

• I «Rutinar for samarbeidet», som følgjer som vedlegg til samarbeidsavtalen, ligg det 

føresegner om rapportering, under dette korleis deltakarkommunane blir underretta om 

vedtak gjort i vertskommunen 

• Avtalen beskriv korleis det økonomiske oppgjeret mellom kommunane skal gå føre seg. 

• Korleis deltakarane kan tre ut av samarbeidet og korleis samarbeidet kan oppløysast er 

fastsett i avtalen. 

Samarbeidet er organisert med eit leiarnettverk for plan, bygg og geodata som består av leiarane i 

kommunane innan plan og byggjesak. Dette er øvste administrative styresmakt for samarbeidet. Vi 

får opplyst at det er fagleiar for plan, byggesak og miljø i Hjartdal kommune som deltek i 

leiarnettverket. Han har også vore leiar av leiarnettverket i 2024 og 2025. I 2025 har nettverket 

gjennomført fem møter der fagleiaren har vore til stades på fire av desse. Siste møtet for 2025 har 

blitt utsett til januar i 2026.  

Under Plan og byggjesaksforumet finn vi regionale faggrupper. Faggruppene fungerer som 

bindeledd mellom kommunane og tilsynskontoret, og møtest jamleg. Alle kommunane er 

representerte med ein fast medlem i e-byggesakforum. Frå Hjartdal møter byggjesaksbehandlar. 

Tilsyns- og lovbrotskontoret er utførande organ i samarbeidet. 

I vedlegg til samarbeidsavtalen ligg detaljerte rutinar for samarbeidet. Om rapportering heiter det: 

Kommunane i regionen skal ha ein lokal tilsynsstrategi og skal årleg utarbeide ein rapport 

som ser på korleis tilsynsverksemda har vore i forhold til tilsynsstrategien, jf. SAK10 §15-1, 

anna ledd.11 Rapporten skal gi ei oversikt over kva tilsyn som er haldne og gi ei 

grunngiving dersom evt. planlagde tilsyn ikkje er gjennomførte. Kommunen skal ha oversikt 

over kva tilsyn som er gjennomførte, kva tiltak som er sett i verk som følgje av tilsynet, kva 

tilsynet har avdekt og eventuelle sanksjonar m.m.  

Rapporten skal også vise korleis kommunen har gjennomført tilsynsoppgåver etter pbl. § 

15-3, dei tidsavgrensa krava for tilsyn. Auka informasjon om tilsynsverksemda i kommunen 

kan vere eit bidrag til å sikre auka kvalitet i byggjeprosjekt og motverke ulovleg 

byggjeverksemd. Kontoret utarbeider årsrapportar som blir gjorde tilgjengelege for 

deltakarkommunane.  

Samarbeidet utarbeider ein handlingsplan og årsrapport som kan leggjast fram for politisk 

nivå til orientering. Dette blir avklart med rådmann i kvar enkelt kommune. 

Kommunalsjefen for Samfunnsutvikling seier at ho ikkje kjenner til at utval/kommunestyret har hatt 

referatsak om årsrapport for 2024 frå tilsynskontoret. Vi frå opplyst at årsrapporten for 2024 vil bli 

lagt fram for kommunestyret i februar 2026. 

Miljøhygieniske tenester 

Samarbeidet om miljøhygieniske tenester er eit vertskommunesamarbeid. Kommunane Hjartdal, 

Midt-Telemark, Nome og  Notodden deltek i samarbeidet.7 Det er Notodden som er 

vertskommune. Hjartdal kommune vedtok i desember 2019 å slutte seg til samarbeidet (sak 

76/2019).  

Ifølgje delegeringsreglementet er rådmannen i Notodden delegert mynde i dei tilfella Hjartdal og 

Notodden kommunar har inngått administrativt vertskommunesamarbeid med Notodden som 

vertskommune. 

Vi har fått tilsendt avtalen. Den er datert og underskrive av dei respektive kommunedirektørane i 

samarbeidet.  

Vi har undersøkt om samarbeidsavtalen er i samsvar med minimumskravet i kommunelova § 20-4: 

• Avtalen beskriv kven som deltek i samarbeidet og kven som er vertskommune.  

• Avtalen omfattar løypande saksbehandling med omsyn til lovpålagde miljøhygieniske 

forhold. Med løypande saksbehandling siktar ein til behandling av godkjenningssaker, 

meldingssaker, klagesaker, uttalesaker og dessutan tilsyn med verksemder som blir 

omfatta av følgjande lover med forskrifter: 

o Folkehelseloven kap. 3 Miljørettet helsevern 

o Tobakkskadeloven  

o Strålevernloven  

o Matloven  

o Forurensingsloven 

• Ikrafttredelse er i avtalen satt til 1. januar 2020 

• Ifølge avtalen skal leiar for Miljøhygienisk avdeling underrette den aktuelle kommunen om 

alle sakkyndige uttalelser og vedtak som er relevante.  

• Avtalen beskriv korleis det økonomiske oppgjeret mellom kommunane skal gå føre seg. 

• Avtalen fastsett korleis deltakar kan tre ut av samarbeidet og korleis samarbeidet kan 

oppløysast.   

 

Det er i avtalen ikkje vist til noko form for styringsstruktur i samarbeidet. Når det gjeld samarbeid 

med og rapportering til kommunen, seier avtalen:  

Den enkelte part i avtalen kan ved behov be om samarbeidsmøte.  

Leder for Miljøhygienisk avdeling har det overordnede faglige ansvaret i kommunene.  

 

7 Samarbeid om tenester innan miljøretta helsevern gjeld alle kommunane, medan tenester etter forureiningslova gjeld 
Notodden og Hjartdal kommunar. 

• Leder for Miljøhygienisk avdeling underretter den aktuelle kommunen om alle 

sakkyndige uttalelser og vedtak som er relevante  

• Miljøhygienisk avdeling innkaller kommuneoverlege i den enkelte kommune til 

samarbeidsmøter, minimum 3 ganger i året.  

• Leder for Miljøhygienisk avdeling skal holde god kontakt med kommunene som avtalen 

omfatter.  

• Leder for Miljøhygienisk rapporterer de nødvendige data for at kommunene skal kunne 

rapportere til KOSTRA innenfor fristene. 

Vi har fått tilsendt årsmelding 2024 for Miljøhygieniske tenester. Ifølge årsmeldinga har det vore 

press på tenesta og kapasitetsproblem grunna vakansar i stillingar og sjukemeldingar hjå tilsette. 

Vi har ikkje funne at utval/kommunestyret har hatt sak/referatsak om årsrapport for 2024 frå 

Miljøhygieniske tenester.  

Leiar i Miljøhygieniske tenester opplyser at det ikkje har vore samarbeidsmøter med 

kommuneoverlegen i Hjartdal i 2024. I 2025 har det ifølgje leiaren vore eitt møte der alle 

kommuneoverlegane i samarbeidet, samt Miljørettet helsevern i Grenland8, var samla.   

For tenester som er knytt til miljøretta helsevern er det kommuneoverlegen som er kontaktpunktet i 

kommunen. Frå kommuneoverlegen i Hjartdal får vi opplyst at det normalt er to møter med 

Miljøhygieniske tenester i året, men at 2024 var spesielt på grunn av utfordringar med bemanninga 

i tenesta. Utfordringane i bemanningssituasjonen førte til redusert kapasitet i tenesta. Ho seier at 

tenesta no leverer som forventa, og at ho opplever at det er god kvalitet på det som blir gjort. 

Kommuneoverlegen får naudsynte rapportar og kopi av vedtak som vedkjem hennar fagfelt.  

Miljøhygieniske tenester har også oppgåver etter forureiningslova. Kommunalsjef for 

Samfunnsutvikling seier dette i hovudsak gjeld vedtak om utsleppsløyve i små og store 

avløpsanlegg, og i nokon grad uttaler til reguleringsplanar. Ho seier det i lengre tid har vore store 

kapasitetsproblemet i tenesta på grunn av vakansar i stillingar og sjukdom hjå tilsette. Dette har 

ført til at det har vore manglande og/eller sein sakshandsaming. Kommunalsjefen seier at det er 

betring i situasjonen, men ho opplever at tenesta framleis har kapasitetsproblem. I august 2025 var 

det møte mellom kommunen og tenesta der kommunen bad om oversikt over saker til 

handsaming, slik at kommunen kunne få ein betre oversikt over status på sakene. Grunna 

kommunevise sak/arkivsystem har det vore vanskeleg for kommunen å følgje status i 

sakshandsaminga som skjer i tenesta. Kommunen får kopi av vedtak som tenesta sender til søker.  

Kommunalsjef for Samfunnsutvikling seier det ikkje er rutine for faste møter mellom kommunane 

og tenesta. Ho meiner det ville vore hensiktsmessig med slik møter, samt eit system for 

rapportering. Det er starta ein prosess for å få til eit tettare samarbeid mellom kommunen og 

Miljøhygieniske tenester. Dette var mellom anna tema på møtet med tenesta i august 2025, der 

 

8 Kommunane Skien, Porsgrunn, Bamble, Kragerø, Drangedal og Siljan samarbeider om denne tenesta.  

kommunalsjefane for Samfunnsutvikling og Helse og omsorg9 i Hjartdal og kommunalsjef for Helse 

og omsorg i Notodden var til stades.  

Kommunal oppgavefellesskap for klima- og miljøberedskap i Telemark  

Kommunalt oppgavefelleskap for Klima- og miljøberedskap i Telemark er eit samarbeid mellom 

alle kommunane i Telemark. Porsgrunn kommune er kontorkommune, og Grenland brann og 

redning IKS har operativt og utførande ansvar. Ifølgje Grenland brann og rednings nettsider er 

hensikta å sikre best mogleg utnytting av samla ressursar og ha ei regional løysing for beredskap 

mot akutt forureining, felles reservestyrkar mot skogbrann, støttestyrkar ved flaum og andre klima- 

og miljøhendingar som kan hende. 

Figur 10 Organisasjonskart over Kommunalt oppgavefelleskap for klima- og miljøberedskap i Telemark 

 

Samarbeidsavtalen er sist reviderte i juni 2025. Vi har fått tilsendt avtalen frå oppgåvefellesskapen. 

Den reviderte avtalen i er vedteken i kommunestyret i oktober 2025 (sak 54/2025).  

Vi har undersøkt om samarbeidsavtalen er i samsvar med minimumskravet i kommunelova § 19-4.  

• I avtalen finn vi namnet til oppgåvefellesskapen og det er fastslått at oppgåvefellesskapen 

ikkje er eit sjølvstendig rettssubjekt. 

• Kvar deltakarkommune har éin medlem (med minst to varamedlemmer) i 

representantskapet. 

• Om kva oppgåver og kva styresmakt som er lagd til oppgåvefellesskapen heiter det: 

o Oppgavefellesskapet skal bidra til å sikre at kvar av deltakarkommunane er i stand 

til å vareta sin aksjonsplikt og bistandsplikt etter forurensningsloven § 46 og 47 og 

 

9 Kommunalsjef for Helse og omsorg var også fungerande kommunedirektør på det aktuelle tidspunktet 

brann- og eksplosjonsvernlova § 15, jf. brann- og redningsvesen forskrifta § 16. 

Klima- og miljøberedskapen i Telemark har styresmakt til å ta avgjerder og 

enkeltvedtak om interne forhold og forvaltning av tilskotsordningar i 

oppgåvefellesskapen 

• Ifølgje avtalen er det inga innskotsplikt, men deltakarkommunane betaler dekningsbidrag 

etter ein fordelingsnøkkel basert på 1/3 innbyggjar, 1/3 landareal og 1/3 produktiv skog, og 

dessutan ein prosentvis del risiko for akutt forureining. 

• Avtalen har fastslått kvar enkelt deltakars eigardel i oppgåvefellesskapen og ansvarsdel for 

forpliktingane til fellesskapen viss ansvarsdelen avvik frå eigardelen 

• Oppgåvefellesskapen kan ikkje ta opp lån eller påføre kommunane forpliktingar, utover det 

som følgjer av vedtekne budsjettrammer. 

• Det skal årleg utarbeidast budsjett, årsrekneskap og årsmelding som blir behandla av 

representantskapet. Årsmeldinga er saman med årsrekneskapen rapporteringa frå 

oppgåvefellesskapen til deltakarkommunane, og skal innehalde informasjon om relevante 

forhold knytte til aksjonar, øvingar, ressursar, utstyr, personell og økonomi 

• Avtalen fastset korleis ein kan tre ut av oppgåvefellesskapen og korleis 

oppgåvefellesskapen skal oppløysast, og dessutan kven som skal ha ansvaret for at arkiva 

til oppgåvefellesskapen blir oppbevarte etter oppløysing. 

Vi har gått gjennom møteprotokollar frå representantskapsmøta i 2024 og 2025. Det var to møte i 

2024 og eitt i 2025. Ordførar i Hjartdal som er kommunen sitt medlem i representantskapet, har 

vore til stades i eitt av dei tre representantskapsmøta vi har undersøkt. Leiar for Brann- og 

feiarvesenet i Notodden og Hjartdal kommune har vore til stades i alle dei tre 

representantskapsmøta. Han er også nestleiar i beredskapsstyret.  

Oppgåvefellesskapen utarbeider årsmelding som blir lagt fram for godkjenning i representant-

skapet. Årsmeldinga er saman med årsrekneskapen rapporteringa til oppgåvefellesskapen til 

deltakarkommunane, og skal innehalde informasjon om relevante forhold knytte til aksjonar, 

øvingar, ressursar, utstyr, personell og økonomi. Årsmelding for 2024 vart godkjend av 

representantskapet i juni 2025. 

Vi har ikkje funne at protokoll frå representantskapsmøtet/årsmelding for samarbeidet er lagt fram 

for utval for samfunns- og miljøutvalet eller kommunestyret. 

3.3. Revisor si vurdering av internkontroll ved samarbeid 

Avtalar i tråd med minimumskrav 
Vår gjennomgang av avtalar om deltaking i kommunale oppgåvefellesskap og vertskommune-

samarbeid viser at desse i all hovudsak er i tråd med minimumskrava i kommunelova §§ 19-4 og 

20-4, men det er enkelte manglar:  

• I avtalen om barnevernvakta kjem det ikkje klart fram kva av vertskommunen sine vedtak 

deltakarane skal underrettast om. Avtalen har heller ikkje føresegner om korleis 



Internkontroll | Hjartdal kommune 

 

Vestfold og Telemark revisjon IKS 

36 

deltakarane kan tre ut av samarbeidet, eller korleis samarbeidet skal oppløysast. 

Kommunelova §§ 20-4 stiller krav om at dette skal inngå i avtalen.  

• Enkelte av avtalane manglar dato og underskrift frå avtalepartane. Vi meiner det 

formålstenleg at det ligg signerte avtalar føre. Underskrift viser at alle partar har lese, 

forstått og er samde om innhaldet i avtalen. Dato og underskrift gir tryggleik for alle partar, 

og sikrar at avtalen har juridisk haldbarheit. 

• I enkelte avtalar er det vist til at avtalen trer i kraft på det tidspunktet dei respektive 

kommunestyra har gjort vedtak om å slutte seg til avtalen. Vi meiner at i slike tilfelle bør 

dato og saksnummer for behandlinga i kommunestyra vere påført avtalen.  

Oppfølginga frå kommunen 
Internkontrollansvaret for deltakar/samarbeidskommunane handlar i praksis om å sikre at 

samarbeidet fungerer som avtalt. Vi meiner Hjartdal kommune i hovudsak følgjer opp samarbeida 

sine. Det skjer ved at kommunen, gjerne med sentrale personar, deltek i styringsorgan og 

faggrupper. Dessutan får kommunen årsmeldingar frå samarbeida, anten via representantskap 

og/eller direkte til kommunen.   

Miljøhygieniske tenester har over ein lengre periode hatt problem med å levere avtalte tenester til 

Hjartdal kommune. Det kan det sjå ut som det gjekk noko tid før kommunen gjekk i dialog med 

vertskommunen/tenesta for å sikre at tenestene vart levert som føresett. Det kan vere 

formålstenleg å etablere faste møtepunkt mellom kommunen og tenesta.  

Ei generell betraktning er at ein i samarbeidsavtalar bør sikre at styringsstruktur er klarlagd og at 

kommunen får nødvendig rapportering frå verksemdene. Vi ser at dette er teke inn i nokre av 

avtalane, men ikkje alle.   

Etter vår vurdering kan det vere formålstenleg leggje fram innkallingar til og protokollar m/ 

årsmeldingar frå representantskapsmøte til orientering i relevant politiske utval og/eller 

kommunestyret. Årsmeldingar frå vertskommunesamarbeid bør etter vår vurdering også blir lagde 

fram for relevant utval og/eller kommunestyret.  

Anna 
Vi har ikkje funne at det ligg føre delegasjon av mynde frå kommunedirektøren i Hjartdal kommune 

til kommunedirektøren i Kongsberg kommune. Dette gjeld for avtalen om tilsyns- og 

lovbrotskontoret der Kongsberg er vertskommune. Kommunedirektøren bør sørgje for at 

delegasjon ligg føre.   

4. Konklusjonar og tilrådingar 
4.1. Konklusjonar 

Har Hjartdal kommune overordna internkontroll i samsvar med kommunelova? 

Hjartdal kommune har delvis overordna internkontrollsystem i samsvar med kommunelova.  

Kommunen har eit digitalt kvalitets/internkontrollsystem (Compilo) med ulike funksjonar, blant dei 

eit dokumentbibliotek for systematisering og vedlikehald /oppdatering av dokumenta til kommunen. 

Kommunen har nyleg gitt føringar for korleis systemet skal brukast; rutinar, planar og retningsliner 

skal ligge i Compilo. Vår gjennomgang viser at systemet ikkje blir brukt som føresett. Stikkprøver i 

Compilo viser ueinsarta bruk i kommunalområda-/einingane. Mange dokument er ikkje reviderte 

som føresett, og vi finn døme på at dokument ikkje er oppdaterte. Vår gjennomgang av sentrale 

styringsdokument viser at fleire av desse ikkje ligg i Compilo. Nokre av dei er heller ikkje 

oppdaterte i tråd med eigne retningsliner og/eller lovkrav. Dette gjer det vanskeleg å ha oversikt 

over kva reglement og rutinar som finst i kommunen, og vite i kva grad dei er 

gjeldande/oppdaterte. Det gir risiko for at internkontrollen til kommunen ikkje er tilstrekkeleg 

systematisk og planmessig.   

Vi meiner at ansvar og mynde ikkje er tilstrekkeleg avklart. Kommunen nyttar KF-delegering som 

sitt delegeringsreglement, men vi finn feil og manglar i delegeringsreglementet.  

Internkontrollen til kommunen skal vera tilpassa risikoforholda. Kommunen har system for å 

kartlegge risikoforholda på overordna nivå, og risikoreduserande tiltak blir vurdert. 

Kommunen har system og rutinar for avvikshandtering.  

Kommunedirektøren rapporterer årleg til kommunestyret om internkontrollen. Det er i tråd med 

kommunelova § 25-2. 

Har Hjartdal kommune tiltak for å ha kontroll med at vertskommunesamarbeid/ 

samarbeidsordningar knytt til at lovpålagte oppgåver fungerer som dei skal? 

Avtaler om deltaking i kommunale oppgåvefellesskap og vertskommunesamarbeid er i all 

hovudsak i tråd med minimumskrava i kommunelova §§ 19-4 og 20-4. 

Vi meiner at Hjartdal kommune stort sett følgjer opp samarbeida sine på ein formålstenleg måte. 

Det skjer ved at kommunen, gjerne med sentrale personar, deltek i styringsorgan og faggrupper. 

Dessutan får kommunen årsmeldingar frå samarbeida, anten via representantskap og/eller direkte 

til kommunen. 

4.2. Tilrådingar 

Vi rår kommunen å: 

• bruke internkontrollsystemet som forutsatt 

• oppdatere delegeringsreglementet 

• utarbeide eigarskapsmelding i tråd med krava i kommunelova 

Vestfold og Telemark revisjon IKS 

Høyringssvar forvaltningsrevisjon internkontroll Hjartdal kommune 

 

Kommunedirektør ynskjer å gi følgjande innspel: 

Compilo har mange funksjonar, men for oss har avvikshandteringa vore det viktigaste, og denne 
fungerer godt. Avvik vert meldt, følgt opp og rapportert til samråd, AMU og PASU med status og 
eventuelle tiltak som vert iverksett lokalt eller på kommunenivå. Dette vil vi innarbeide i 
tertialrapporten, slik at det også går til kommunestyret. Hovudverneombodet har innsyn i alle 
avvik, og kan følgje opp at dei vert lukka på ein forsvarleg måte i tråd med rutine. Compilo som 
system er eit prioritert område i 2026 i Kongsbergregionen, og forbetringsarbeid er allereie 
igangsatt. Dokumenter og kontroll av revidering vil vere eit viktig arbeid i denne samanhengen. I 
Hjartdal kommune er det Organisasjonssjefen som har systemansvaret for Compilo, men i det 
daglege ligg ansvaret for internkontroll på kvar eining i tråd med delegasjon. 

KF-delegering vart tatt i bruk våren 2025, og vart i fyrste omgang delegert ut frå reglementet som 
ligg skriftleg til grunn.  Politisk vedtak frå kommunestyret til kommunedirektør, og vidare 
delegasjon frå kommunedirektør til kvar sektor.  Desse PDF dokumenta kunne med fordel liggi 
som vedlegg til KF-delegering.  Delegasjon frå kommunalsjefane til einingsleiar er ikkje lagt inn i 
KF-delegering, men det er faktisk gjort gjennom leiaravtale mellom kommunalsjef og 
einingsleiar. 

Dei feila som vart påpeka er no retta opp i, og heile strukturen er forventa ferdig i løpet av våren i 
KF-delegering. Vidare legg vi til ein tekstleg del som omtalar kva ansvaret inneber. Delegasjon til 
Kongsberg kommune vert gitt ved etablering av samarbeidet gjennom kommunestyresak 
17.03.2021, som og har samarbeidsavtala som vedlegg.     

Økonomireglement og innkjøpsreglement har ein ikkje prioritert lokalt å jobbe med, i påvente av 
samarbeid på økonomiarbeidet regionen. Tanken er at ein da samordnar reglement, prosesser 
og rutiner for å optimalisere ressursbruken i regionen.  Finansrapportering skjer gjennom 
statusrapport økonomi pr. tertial og ved årsrapportering.  Hjartdal kommune gjorde forøvrig ein 
liten justering i  vedteke økonomireglement i Kommunestyret 04.02.2026. 

Eigarskapsmelding er heller ikkje prioritert å jobbe med, men kommunestyret har hatt fleire 
enkeltsaker knytt til det viktigaste eigarskapet i RVA AS. 

Vedkomande interkommunalt samarbeid vil det bli arbeidd med å få på plass betre 
samarbeidsformer og styringsstruktur, og vi er alt i gang med PPT.  Her skjer det og eit samla 
forbetringsarbeid i regionen. 

For Barnevernsvakt i Telemark vil vi spele inn at avtalen er gamal og bør reviderast. 

Våre avtalar om samarbeid skal ikkje liggje i Compilo, men i House of Control og Draftit. 



2/2 

Årsrapport for det interkommunale samarbeidet - tilsynet om ulovlegheitsoppfølging  - var i 
kommunestyret 4.2.2026 som referatsak. 

Med helsing 

Mona Slaaen 

Kommunedirektør 

Dokumentet er signert elektronisk 

Vedlegg 2: Revisjonskriterium 

Overordna internkontroll 

Har Hjartdal kommune overordna internkontroll i samsvar med kommunelova? 

 

Kommunelova § 25-1 pålegg kommunar og fylkeskommunar å etablere internkontroll med 

administrasjonsverksemda for å sikre at gjeldande lover og forskrifter blir etterlevde. 

Internkontrollen skal vere systematisk og tilpassa verksemda sin storleik, eigenart, aktivitetar og 

risikoforhold. Det er kommunedirektøren som har det overordna ansvaret for at internkontrollen er 

etablert og fungerer tilfredsstillande.  

Internkontrollen utgjer ein sentral del av den samla styringa av kommunen. Internkontrollen skal 

sikre at tenester har god kvalitet og blir gitt i samsvar med lovkrav.  Den skal også legge til rette for 

kontinuerleg forbetring og effektiv ressursbruk. 

Kommunelova § 25-1 tredje ledd inneheld følgjande: 

Ved internkontroll etter denne paragrafen skal kommunedirektøren 

a. utarbeide en beskrivelse av virksomhetens hovedoppgaver, mål og organisering 

b. ha nødvendige rutiner og prosedyrer 

c. avdekke og følge opp avvik og risiko for avvik 

d. dokumenter internkontrollen i den formen og omfang som er nødvendig 

e. evaluere og ved behov forbedre skriftlige prosedyrer og andre tiltak for internkontroll 

Ifølgje kommunelova § 25-2 skal kommunedirektøren minst ein gong i året rapportere til 

kommunestyret om internkontroll. 

I tillegg til krav om internkontroll i kommunelova finst det internkontrollkrav i ulike 

sektorlover/forskrifter, t.d. i helse- og omsorgslovgivinga og i arbeidsmiljølovgivinga.  

Internkontrollkrava i desse lovene/forskriftene samsvarar i all hovudsak med krava i kommunelova. 

System for internkontroll 
I samband med ny kommunelov, blei KS sin rettleiar «Orden i eget hus – kommunedirektørens 

internkontroll» utarbeidd i april 2020. Rettleiaren gir råd om element som bør vere på plass, 

mellom anna at internkontrollen bør vere tilstrekkeleg systematisk, formalisert og dokumentert, at 

internkontrollen bør vere risikobasert og at det bør vere koplingar mellom internkontroll og 

verksemdsstyring.  

I KS sin rettleiar er det lagt vekt på at kommunane bør formalisere organiseringa, roller og ansvar. 

For å svare opp dette er det hensiktsmessig å utarbeide organisasjonskart, delegeringsreglement 

og stillingsbeskrivingar.   

Rettleiaren peikar på at det er opp til kommunedirektøren å vurdere i kva form og kva omfang det 

er naudsynt å dokumentere, og internkontrollen skal tilpassast behova i den aktuelle kommunen. 

Det er likevel slik at rutinar og prosedyrar, risikoanalysar og avvikshandtering bør dokumenterast. 

Vidare at dokumentasjon av internkontroll bør vere strukturert og gjerne samla på ein felles stad 

for å sikre tilgjengelegheit.  

Om dokumentasjon seier rettleiaren mellom anna dette:10 

Dokumentasjonen bør også vise den formaliseringen som ligger til grunn for 

internkontrollen, blant annet at rutiner og retningslinjer finnes og at oppgave- og 

ansvarsforhold er avklart. Selv om det er viktig å snakke sammen og ha en dialog om 

utforming og ivaretakelse av internkontrollen, er det ikke tilstrekkelig med en muntlig kultur.  

Kommunelova sier i § 25-1 bokstav b) at kommunedirektøren skal ha nødvendige rutiner og 

prosedyrer. Med rutiner menes beskrivelser av hvordan vi utfører oppgavene og løser den 

daglige driften, altså det som er planlagt. Prosedyrer er beskrivelser av hvordan vi møter 

ulike situasjoner og hendelser som vi vet oppstår, men som ikke alltid er planlagt, og som 

heller ikke alltid er ønsket.  

Tilstrekkelig og oppdatert dokumentasjon er en viktig forutsetning for læring og utvikling, 

både i opplæring av nytilsatte og i vedlikeholds- og forbedringsprosesser. Det vil gjøre 

dokumentasjonen enklere dersom det finnes ferdige maler og standarder som enkelt kan 

tas i bruk. 

Nokre reglement/rutinar er pålagde. I kommunelova  § 5-4  er det krav om at kommunen skal ha eit 

reglement for korleis vedtaksmynde og innstillingsrett skal delegerast. I § 14-2 er det krav om at 

kommunen skal ha økonomireglement og finansreglement: 

I KS sin rettleiar finn vi også døme på andre sektorovergripande reglement/rutinar som kan vere 

hensiktsmessige for å styrke internkontrollen, mellom anna:    

• Delegering frå kommunedirektøren  

• Rutinar som sikrar iverksetjing og oppfølging av politiske vedtak  

• Strategi og reglement for anskaffingar  

• Arbeidsgjevarstrategi  

• Leiaravtaler  

• Etiske reglement  

• Rutinar for varsling etter arbeidsmiljølov  

• Arkivplan  

• Datatryggtryggleik og handtering av personopplysningar (GDPR)  

 

10 «Orden i eget hus», s 48 

• Helse-, miljø og tryggleik  

• Krisehandtering og beredskap 

Vidare seier KS sin rettleiar at det å ha eit reglement «på plass» inneber både å utarbeide, 

oppdatere og ajourføre reglement og rutinar, gjere dei kjent i organisasjonen og sikre at dei blir 

følgt. Tilstrekkeleg opplæring er sentralt. Som ein del av formaliseringa bør det også avklarast 

kven som har ansvar for oppdatering av dei ulike reglementa/rutinane. 

Risikovurdering 
I rettleiaren «Orden i eget hus» er det fleire kapitel som er via arbeidet med risikovurderingar. 

Risikovurdering i ein kommune handlar om å systematisk kartleggje uønskte hendingar som kan 

ha negative konsekvensar for verksemda og/eller innbyggjarane. Målet er å finne ut kor 

sannsynleg det er at noko skjer, kva konsekvensane kan bli, og korleis kommunen best kan 

førebyggja eller handtere slike hendingar. Risikovurderingar er viktige for at kommunen skal kunne 

planleggja og setje inn tiltak for å unngå uønskte hendingar, og minimere konsekvensane dersom 

dei likevel skjer.  

Risikovurderingar i kommunen kan gjennomførast på fleire nivå, både på operativt tenestenivå og 

på eit meir overordna, strategisk nivå. Døme på risikovurderingar på tenestenivå kan vere: 

• Risiko for vald eller truslar mot tilsette og barn i skule og barnehage. 

• Risiko for at brukarar ikkje får nødvendig helsehjelp ved sjukdom eller fråvær blant tilsette i 

heimetenestene. 

• Risiko for vasslekkasjar, straumbrot eller svikt i renovasjonstenester. 

• Risiko for skadar ved arrangement, eller svikt i tryggingsrutinane på kommunale 

idrettsanlegg. 

Ifølgje KS bør ei overordna risikovurdering, som eit minimum, innebere ei heilskapleg vurdering av 

internkontrollen. Formålet er å identifisere og vurdere risikoar som kan påverke om internkontrollen 

fungerer som han skal. Det kan også vere relevant å vurdere om sektorovergripande regelverk er 

på plass, om delegering og rapportering fungerer godt nok, og om tenester og støtteprosessar har 

ein risikobasert internkontroll med etablerte rutinar. 

Arbeidsmiljøloven § 3-1 omhandlar krav til systematisk helse-, miljø- og tryggingsarbeid. Her står 

det mellom anna:11 

For å sikre at hensynet til arbeidstakernes helse, miljø og sikkerhet blir ivaretatt, skal 

arbeidsgiver sørge for at det utføres systematisk helse-, miljø- og sikkerhetsarbeid på alle 

plan i virksomheten.  

 

11 Lov 17. juni 2005 om arbeidsmiljø, arbeidstid og stillingsvern mv. (arbeidsmiljøloven) 

Dette omfattar blant annet at arbeidsgjevar skal:  

kartlegge farer og problemer og på denne bakgrunn vurdere risikoforholdene i 

virksomheten, utarbeide planer og iverksette tiltak for å redusere risikoen. 

Internkontrollforskrifta12 har tilsvarande krav om systematisk helse-, miljø- og tryggingsarbeid og 

dokumentasjon av dette. I Internkontrollforskrifta § 5 står det mellom anna at verksemda skal: 

Kartlegge farer og problemer, på bakgrunn av disse vurdere risiko, og utarbeide tilhørende 

planer og tiltak for å redusere risikoforholdene. 

Avvikshandtering 
Kommunelova § 25-1 bokstav c slår fast at kommunedirektøren har ansvar for å avdekke og følgje 

opp avvik.  

Avvikshandtering handlar ikkje direkte om å redusere risiko, men om å lære av sine feil, slik at 

risikoen i neste omgang blir mindre. Avvikshandtering er derfor viktig for læring og forbetring. 

Registrering, og ikkje minst oppfølging, av avvik er med på å førebygge gjentaking av liknande 

eller andre avvik.  

I KS sin rettleiar blir det understreka at verdien i form av betra internkontroll først blir oppnådd når 

avvika blir brukte aktivt til læring og utvikling. Vidare påpeikar dei at ei systematisk handtering av 

avvik skal innebere at brot på lover, forskrifter, prosedyrar og rutinar blir registrerte. Dette legg til 

rette for læring og utvikling, og bidreg til å redusere risikoen for at tilsvarande hendingar oppstår 

igjen.  

Til denne problemstillinga har vi greidd ut følgjande revisjonskriterium: 

Kommunen bør ha eit internkontrollsystem som sikrar at: 

• oppgåve- og ansvarsforhold er avklart. 

• reglement og rutinar er dokumentert, oppdaterte og tilgjengelege 

Kommunen skal ha system for å kartlegge og vurdere risiko. 

Kommunen skal ha system for å melde og følgje opp avvik. 

Kommunedirektøren skal minst ein gong i året rapportere om internkontroll til 

kommunestyret 

 

 

12 Forskrift 6. desember 1996 nr. 1127 om systematisk helse- miljø og sikkerhetsarbeid i virksomheter 
(Internkontrollforskriften) 

Internkontroll i samarbeid 

 

Har Hjartdal kommune tiltak for å ha kontroll med at vertskommunesamarbeid/ 

samarbeidsordningar knytt til at lovpålagte oppgåver fungerer som dei skal?  

 
Vi vil undersøkje samarbeid som ikkje er eigne rettssubjekt. Det vil i hovudsak seie kommunale 

oppgåvefellesskap og/eller vertskommunesamarbeid. 

Heimelsgrunnlag 
Heimel for oppretting av kommunale oppgåvefellesskap finn vi i kommunelova § 19: 

To eller fleire kommunar eller fylkeskommunar kan saman opprette ein kommunal 

oppgåvefellesskap for å løyse felles oppgåver. Kommunestyra og fylkestinga vedtek sjølv å 

opprette ein oppgåvefellesskap. 

Ein oppgåvefellesskap kan ikkje givast styresmakt til å treffe enkeltvedtak. 

Oppgåvefellesskapen kan likevel givast styresmakt til å treffe denne typen vedtak om 

interne forhold i samarbeidet og til å forvalte tilskotsordningar. 

I eit oppgåvefelleskap blir omgrepet deltakarkommune nytta om kommunar som er med i 

fellesskapen. Kommunen der oppgåvefellesskapen har kontor blir kalla kontorkommune. 

For vertskommunesamarbeid er det § 20 i kommunelova som er heimelsgrunnlaget 

Ein kommune kan overlate utføringa av lovpålagde oppgåver og delegere styresmakt til å 

treffe enkeltvedtak eller vedta forskrift til ein vertskommune etter reglane i dette kapittelet, 

så langt anna lovgiving ikkje er til hinder for det. 

Omgrep som blir brukt her er vertskommune om kommunen som er delegert ansvar, og 

samarbeidskommune om dei andre kommunane som deltek i samarbeidet.  

Krav til avtalar 
Når det blir oppretta ein oppgåvefellesskap, skal det inngåast ein skriftleg samarbeidsavtale 

mellom alle deltakarane i oppgåvefellesskapen. Samarbeidsavtalen skal ifølgje kommunelova § 

19-4 fastsette: 

a) namnet til oppgåvefellesskapen 

b) om oppgåvefellesskapen er eit eige rettssubjekt 

c) kor mange medlemmer kvar enkelt deltakar skal ha i representantskapet 

d) kva oppgåver og kva styresmakt som er lagd til oppgåvefellesskapen 

e) innskotsplikta til deltakarane og plikt til å yte andre bidrag til oppgåvefellesskapen 

f) kvar enkelt deltakars eigardel i oppgåvefellesskapen og ansvarsdel for forpliktingane til 

fellesskapen viss ansvarsdelen avvik frå eigardelen 

g) om oppgåvefellesskapen skal ha styresmakt til å ta opp lån 

h) kva oppgåvefellesskapen skal rapportere til deltakarane om 

i) korleis deltakarane kan tre ut av oppgåvefellesskapen 

j) korleis oppgåvefellesskapen skal oppløysast, mellom anna kven som skal ha ansvaret for 

at arkiva til oppgåvefellesskapen blir oppbevarte etter at oppgåvefellesskapen er oppløyst. 

Samarbeidsavtalen for vertskommunesamarbeid skal ifølgje kommunelova § 20-4 minimum 

innehalde informasjon om: 

a) deltakarane i samarbeidet  

b) kven av deltakarane som er vertskommune  

c) kva oppgåver og kva styresmakt som skal leggjast til vertskommunen  

d) når oppgåver og styresmakt skal overførast  

e) kva for vertskommunen sine vedtak til deltakarane skal underrettast om  

f) korleis det økonomiske oppgjeret mellom samarbeidskommunane og vertskommunen skal 

gå føre seg  

g) korleis deltakarane kan tre ut av samarbeidet  

h) korleis samarbeidet skal oppløysast  

i) anna som etter lov skal fastsetjast i avtale 

Internkontroll 
I rettleiaren til kommunal- og distriktsdepartementet om interkommunalt samarbeid blir det vist til at 

internkontrollplikta også gjeld når kommunar samarbeider om å utfor lovpålagde oppgåver.    

Kommunal- og distriktsdepartementet har utarbeidd ein rettleiar om internkontrollreglane i 

kommunelova. Kommunedirektørens ansvar for internkontroll i samband med interkommunale 

samarbeid er beskriven i kapitel 3.   

Oppgåvefellesskap 

Når kommunar samarbeider gjennom kommunale oppgåvefellesskap (eller interkommunale 

politiske råd), gjeld kravet om internkontroll i kommunelova § 25-1, så langt det passar. Dette er 

slått fast i § 19-1 i lova.  

I rettleiaren om internkontrollreglane i kommunelova blir det slått fast at internkontroll er viktig når 

slike samarbeid utfører lovpålagde oppgåver for kommunane. Dette fordi at formålet med 

internkontrollen er å sikre at lover og reglar blir følgde.  

I praksis betyr dette at internkontroll skal brukast i den grad samarbeidet er styrt av lover og 

forskrifter. Når internkontrollkravet gjeld, er det leiaren for oppgåvefellesskapen, altså den som 

styrer verksemda eller eininga, som har ansvaret. Det speler inga rolle om samarbeidet er 

organisert som eit eige rettssubjekt eller ikkje.  

Vertskommunesamarbeid 

I vertskommunesamarbeid er det kommunedirektøren i vertskommunen som har ansvaret for 

internkontrollen tilknytt oppgåvene som blir utførte gjennom samarbeidet. Dette ansvaret gjeld på 

same måte som for andre delar av vertskommuneverksemda.  

Tinn kommune er ikkje vertskommune. I rettleiaren om internkontroll-føresegnene i kommunelova 

blir likevel slått fast at kommunedirektørane i samarbeidskommunane også har eit visst 

internkontrollansvar: 

…... Dei kan jo ikkje gi frå seg heile ansvaret for oppgåvene sjølv om dei gir frå seg 

utføringa av oppgåvene. Følgjeleg vil også kommunedirektøren i samarbeidskommuene ha 

eit internkontrollansvar. Dette vil bli på same måte som for andre interkommunale 

samarbeid og i praksis innebere eit ansvar for å følgje med på at samarbeidsavtalen blir 

følgd, slik at innbyggjarane i samarbeidskommunen får det dei har krav på sjølv om det er 

vertskommunen som utfører oppgåva  

Generelt for samarbeid 

I eit samanfattande kapitel (3.1.3) i rettleiaren finn vi dette om kva ansvar som ligg til 

kommunedirektørane i deltakar/samarbeidskommunane ved deltaking i interkommunale 

samarbeid: 

Når ein kommune inngår eit interkommunalt samarbeid for å løyse ei lovpålagd oppgåve, 

oppstår det eit spørsmål om kor langt kommunedirektørens interkontrollansvar strekkjer 

seg i slike tilfelle overfor samarbeidet. Ved interkommunale samarbeid vil 

kommunedirektøren i kvar enkelt kommune ha eit ansvar til å følgje opp samarbeidet og 

arbeidd der, på same måte som ved bruk av private aktørar. Kommunedirektøren må 

forsikre seg om at arbeidet i det interkommunale samarbeidet blir utført på ein slik måte at 

innbyggjarane får det dei har krav på etter lov og forskrift, uavhengig av kva slags 

organisasjonsform samarbeidde blir utført i. Ansvaret til kommunedirektøren til å følgje opp 

samarbeidet gjeld dermed uavhengig av om det er ein interkommunal oppgåvefellesskap, 

interkommunalt politisk råd, vertskommune, interkommunalt selskap eller aksjeselskap som 

utfører oppgåva. Det vil inngå i internkontrollansvaret til kommunedirektøren å ha rutinar, 

prosedyrar osb. for å følgje med på at samarbeidsavtalen blir følgd slik at innbyggjarane i 

eigen kommune får det dei har krav på uavhengig av om oppgåva blir utført i eit 

interkommunalt samarbeid. 

Dette internkontrollansvaret handlar i praksis om å sikre at samarbeidet fungerer som avtalt. 

Deltakar/samarbeidskommunen bør bruke ein kombinasjon av rapportering, deltaking i 

styringsorgan, krevje innsyn, møte og eventuelt eigne kontrollar for å sikre at oppgåvefellesskapen 

og vertskommunen gjer som avtalt. Dette kan til dømes vere å:  

• Sørgje for at samarbeidsavtalen har klare føresegner om rapportering, informasjon og 

kontrollrutinar. 

• Krevje jamlege rapportar frå vertskommunen om tenesteproduksjon, økonomi, 

måloppnåing og eventuelle avvik. 

• Nytt moglegheita til å ha representantar i styringsgruppa eller samarbeidsorganet, dersom 

dette er avtalt. 

• Be om tilgang til revisjonsrapportar og rekneskapsoversikter. Samarbeidskommunen har 

rett til innsyn i dokument som gjeld tenestemottakarane deira. 

• Gjennomføre faste møte mellom administrasjonen i samarbeidskommunen og 

vertskommunen for å drøfte status og utfordringar. 

• Undersøkje tenestekvalitet gjennom brukar- eller innbyggjarundersøkingar i eigen 

kommune. 

• Følgje opp klager frå innbyggjarar. Bruke dette som grunnlag for kontroll. 

På dette grunnlaget har vi utleidd følgjande revisjonskriterium:  

Kommunen skal ha samarbeidsavtalar i tråd med krava i kommunelova. 

Kommunen bør ha tiltak for å sikre at tenester blir leverte i tråd med avtalane. 

Vedlegg 3: Metode og kvalitetssikring 

Forvaltningsrevisjonen starta med oppstartsbrev 5. juni 2025. Vi hadde oppstartsmøte 19. august 

2025 med fungerande kommunedirektør og alle kommunalsjefar til stades. I møtet presenterte vi 

prosjektplanen med problemstillingar, kjelder for revisjonskriterium og plan for gjennomføringa.  

Forvaltningsrevisjonar skal gjennomførast på ein måte som sikrar at informasjonen i rapporten 

er relevant og påliteleg. Data er relevante (gyldige/valide) dersom dei skildrar dei forholda som 

problemstillingane handlar om. Om data er pålitelege (reliabilitet) handlar om at innsamling av data 

skal skje så nøyaktig som mogleg og at det ikkje har skjedd systematiske feil undervegs. 

Nedanfor gjer vi greie for datagrunnlaget vårt og kva metodar vi har brukt for å svare på 

problemstillingane. Vi vil også beskrive kva tiltak som er brukt for å sikre at vi har relevante og 

pålitelege data.  

Innsamling av relevante og pålitelege data 

Datainnsamling og rapportskriving har gått føre seg i perioden august til midten av desember 

2025. 

For å undersøkje problemstillingane har vi hatt tilgang til internkontrollsystemet for kommunen; 

Compilo. Det har gitt oss moglegheit for å sjå korleis systemet er bygd opp, kva dokument som ligg 

i dokumentbiblioteket, og eventuelt undersøkje desse nærare. Vi har også funn/fått tilsendt ein del 

dokument som ikkje låg i Compilo. Vidare har vi kunna sjå på avvikssystemet i Compilo. Dette har 

vore relevant med tanke på problemstillinga om avvikshandtering. Skriftleg/elektronisk materiale av 

den type vi finn i Compilo er etterprøvbart, og data har høg grad av pålitelegheit. 

Vi har funne og/eller fått tilsendt avtaler om vertskommunesamarbeid og kommunale 

oppgavefelleskap. Skriftleg materiale er etterprøvbart, og har høg grad av pålitelegheit. 

Vi har intervjua og/eller fått informasjon på e-post frå leiarar i kommunen. Dette gjeld i hovudsak 

kommunalsjefar. Dette er personar som er sentrale på sine respektive område. Vi har også fått 

informasjon frå leiarar i vertskommunesamarbeida og dei kommunale oppgåvefellesskapa som er 

omfatta av revisjonen. Munnleg informasjon er skrive ned av revisor, og godkjend av dei aktuelle 

personane. 

Vi har sjekka ut med administrasjonen at fakta i rapporten er korrekt framstilt. Kommunedirektøren 

har fått høve til å kome med fråsegn til rapporten, jf. forskrift om kontrollutvalg og revisjon § 14. 

Fråsegna ligg i vedlegg 1. 

Personopplysningar 

I samband med denne forvaltningsrevisjonen har vi behandla personopplysningar som namn og e-

postadresse til tilsette i kommunen/samarbeida.  

Vårt rettslege grunnlag for å behandle personopplysningar er kommunelova § 24-2 fjerde ledd.  

Vi behandlar personopplysningar slik det er sagt i vår personvernerklæring. Personvernerklæringa 

er tilgjengeleg på vår nettside vtrevisjon.no.  

God kommunal revisjonsskikk - kvalitetssikring 

Forvaltningsrevisjon skal gjennomførast, dokumenterast, kvalitetssikrast og rapporterast i samsvar 

med kommunelova og god kommunal revisjonsskikk.13   

Kvalitetssikringa skal sikre at undersøkinga og rapporten har nødvendig fagleg og metodisk 

kvalitet. Vidare skal det sikrast at det er konsistens mellom bestilling, problemstillingar, 

revisjonskriterium, data, vurderingar og konklusjonar. 

Vestfold og Telemark revisjon IKS har eit system for kvalitetsstyring som er i samsvar med 

internasjonale standardar for kvalitetsstyring og -kontroll.14 Denne forvaltningsrevisjonen er 

kvalitetssikra i samsvar med vårt kvalitetsstyringssystem og i samsvar med krava i RSK 001. 

 
 

 

13 God kommunal revisjonsskikk i forvaltningsrevisjon og eigarskapskontroll kjem til uttrykk først og fremst i RSK 

001 Standard for forvaltningsrevisjon og RSK 002 Standard for eigarskapskontroll. Gjeldande standardar er 

fastsett av Norges Kommunerevisorforbund sitt styre hausten 2020. Standarden bygger på norsk regelverk og 

internasjonale prinsipp og standardar, fastsett av International Organization of Supreme Audit Institutions 

(INTOSAI) og Institute of Internal Auditors (IIA). 
14 ISQM 1 og 2 er internasjonale standardar for kvalitetsstyring og oppdragskontroll for revisjonsforetak som 
utfører revisjon eller forenkla revisorkontroll av rekneskap, eller andre attestasjonsoppdrag eller liknande 
tenester. 

https://vtrevisjon.no/tjenester/personvern/

